
МАЛЧИН ТОВУУДАЙ 
(ТУУЖ)

	1. Анхны нэгэн үед

	 

	Хүйсийн говь гэдэг нүд алдам их цайдмаас баруун хойш Бага нуур, Дөрөө нуур гэдэг цэлгэр цэлгэр их нуур усаар хүрээлж Жаргалант Хайрхан, Бумбат гэдэг их уул нуруудаар жигдэрсэн ой шугуй орчин тойрон багширч, үүл униар уул талыг ороон, барагдашгүй мал адгуус бүрхэж, баруун зүгийн чимэг болсон орон бөлгөө.

	Энэхүү уулын энгэр хормойг дагаж тунгалаг ус шимт бэлчээрийг аядан, таван хошуу мал сүргийг өсгөж, тавтай цаг зохистой улирлыг угтан хавар, зун, намар, өвлийг улирч өсөх залуу, өвгөн насыг ээлжлэн нүүдэллэн оршсоор ирсэн өрнөд монголын нэгэн хэсэг үржилт сүргийн уужим хүрээлэн болсон нутаг билээ. Энэхүү нутагт оршин суудаг айлууд бол эртнээс нааш энэ хавийн нутагтаа язгуурын айл аймаг болж, заримдаа ураг төрөл саднаар нийлэн нэгдэж хэсэг хэсгээр суух ба зуны дэлгэр цагт мал сүрэг нь тал дүүрэн бэлчиж, айраг цагаа идээ таваг дүүрэн өрөгдөж, сааль сүү сав дүүрэн бялхаж, найр наадам цэнгэл жаргал элбэгтэй үнэхээр монгол орны энх жаргалыг эдэлсээр ирсэн ажээ. Эдгээр айлуудын дунд нэг их томоотой бөгөөд хуучны сайн дадлагатай малчин гэгдсэн нэг өвгөн байна. Түүний биеийг энэ хавийн хүмүүс их л хүндэтгэн өргөмжилдөг бөгөөд өвгөн Товуудай ах гэлцэнэ.

	Энэхүү өвгөн Товуудай хэдэн хүү хүүхэнтэй бөгөөд бас нас болсон эмгэн нь байсаар болой. Энэхүү Товуудай бол 50 гаруй жил малыг маллаж, өдий төдий үр хүүхдийг хүмүүжүүлж, өчнөөн төчнөөн мал хөрөнгийг өсгөж бойжуулсан гэх ч байтугай ойр тойрон айл аймгийн адгуус малыг арчлан хамгаалах ба мөн зарим малын өвчнийг эмнэн эдгэрүүлэхийн тулд туйлын сайнаар оролдоно. Насны залууд Ховд, Улиастай гэдэг хотнуудад үргэлж явж байсан ба урьд цагт залуу байхдаа Богдын Хүрээ гэдэгт нэг удаа явснаа их л хөгжилтэйгөөр ярьдаг юм. Тэр цагт эзэрхэг ноёдод хилс хэрэгт баригдан балбуулж жанчуулж явснаа хэдэн хүүхдэдээ домог болгон ярьж, та нар өдөр болгон тийм зовлонг үзэж мэдэхгүй үнэхээр жаргалын туйлыг эдэлж байгаа шүү. Тэгээд сайн муу, зовлон зүдрэл юуг ч мэддэггүй шүү гэж ямагт сургаж ухуулдгаас гадна өвгөн бага зэрэг ам халж ирэхдээ манай энэ хошууны ноён гэдэг бас мээрэн залан гэдэг хэдэн сүрхий эрлэгүүд урьд намайг нас дунд явах үед өчнөөн төчнөөн их ноён, эхнэр, хүүхэд, хятад, эмсээ саатуулах зугаацуулах, шүр сувд авахын тулд ард биднээс байн байн алба авах гэж нэг өдрийн дотор ч хэд ирж байсан удаа ч бий шүү. Тэгээд бага хөрөнгийг минь хурааж хэдэн нялх нойтон үр хүүхэд та нарыг тэр цагт тэжээхэд бэрх болоод явж байсан болой. Гэтэл бас албанаас мөчөөрхөв гээд аваачиж тас банздаад мүглэндэж байснаас гадна хэдэн хоногоор өл хоолгүйгээр мартаж, алахад хүрч байсан юм. Тэр үед ноёны дэргэд бялдуучилж, гуйж, бид нараас давхар мөлжиж явсан нэг муу золиг Жигмээ гэдэг одоо хүртэл энэ баруунтаагуур нутагласаар байна. Тэр золиг надад тун өшөөтэй юм шүү. Хүүхэд минь та нар мэдэж болгоомжилж яваарай гэж нүдний нулимсыг унагаан завдаж хүүхдэдээ захидаг ажээ.

	Товуудай өвгөн нас жар гарсан боловч ямар ч залуусаас доргүйгээр малдаа явж ажлаа хийнэ. Түүний хэдэн хүүхэд нь багаас ёстой номтой сурч сайн малчны үрс тул эцэг эхээс ихэд айдаг болой.

	Тийм учраас гэр малаас үл холдож нэг нь сайн уургач нэг нь сайн буудагч, нэг нь ойр холд онц алдаршсан сайн бөх тул гэр малыг нүүлгэхдээ ганцаар ачаалаад хэзээний нүүж одсон байдаг ажээ.

	Үүнийг түр зогсоож өгүүлэх нь: Анх монгол улсын Арван нэгдүгээр онд (1921 он) их Хүрээний газраа ардын улаан нам гэдэг ирж гэнэ. Ардын засаг байгуулж гэнэ. Богд хааны эрхийг хязгаарлаж гэнэ гэх чимээ гарсны дараа бас лам хар хүмүүс зүйл бүрийн бузар муухай үг цуурхлыг дэгдээж байхад Товуудай өвгөн их л сэжиглэж гайхжээ. Тэндээс арван хоёрдугаар (1922) оны үед гэнэт нэгэн өдөр өнөөх Жигмээ гэдэг өшөөтэй хүн нь эдний гэрт ирж буусан байжээ. Өвгөн түүнээс ихэд цочиж за бас ямар гэгчийн алба улаа авах гэж яваа бол доо гэж дотроо айвч арга буюу ноёд ихсийн шадар түшмэд тушаалтан хүн тул Товуудай төдий хөнгөмсөг зан байдалтайгаар түүний амрыг эрж цай идээ барьж хүндэлнэ. Гэтэл мөнөөх Жигмээгийн царайг үзвээс урьдын адил хөмсгөө эвхэн, нүдээ хялайж, хөмхийгөө зуусан байдал нь огтгүй харин маш эелдэг зөөлөн бөгөөд хөдлөх бүрийн за гайгүй болно болно гээд мэхэлзэж ямагт инээмсэглэх нүдээр маш найрамдалтай болсон нь Товуудай өвгөний дотор бүр ч сонин жигтэй болжээ. Ер тийм хүн гэв гэнэтийн зөөлөн эелдэг, номхон шударга болсон нь үнэхээр бурхан хүчтэй тул ямар нэгэн дээд их ном бурхнаас адисалж энэ муу хүнийг ийм зөөлөн номхон сайн болгосон болов гэж ихэд гайхал төрөгдөнө.

	Гайхсандаа урьдын өш хорслыг нэгэн дундуур бараг умартаж орхисон байв. Тэр үед өнөөх залан Жигмээ авгай Товуудайг их л дотночилж түүнд ийн хэмээн шивнэн хэлжээ. Аа Товуудай гуай! Та бол манай хошууны нэгэн томоотой шударга сайн ард гэж манай ноёнтон их л дотнолдог юм. Тийнхүү би танд гэмгүй санасандаа хэдэн үгийг аминчлан захья. Одоо бол цаг төрийн байдал тун хэцүү болж байгаа. Манай хийдийн ламтан хүртэл хэцүү хатуу юм айлдаж байгаа. Хүрээнд ардын ном гэгч хэдэн хүмүүс ирсэн гэнэ. Тэд нар бол оросын номд орсон хүмүүс юм гэнэ. Чингээд монголыг оросын боол болгох зорилготой яваа хүмүүс юм биз дээ. Тэдний тэр ардын номд ороход оросын эхнэрийн өмд доогуур шургаж, эзэн ноён, эцэг эх, лам багшаа алж дуртай сүсэглэн дагая гэж тангараг өргөж сая ордог юм гэнэ. Чингээд номд орсон хүмүүс сүнсгүй болж толгой нь эргэж үхдэг гэнэ. Энэ бол чухам энэ цагт гарах лал чаралба гэдгийн аймаг мөн гэж лам багшаас номлож байгаа шүү.

	Иймд та бүхэн үр хүүхдэдээ захиж тэр бузар муухай явдлаас хол зайлж яваарай! гэжээ.

	Товуудай тэр үест амьтан нийтийн үг яриа тийм шүү төлөвтэй тул ихэд эргэлзэн гайхдаг боловч энэ муу харгис түшмэл харин биеэр ятгаж явааг дотроо гайхаж тэр ардын ном гэгч нь лав эдэнд бас сайнгүй юм буй заа гэж дотроо тэмдэглэсэн нь Товуудайн ухаан санаа сонор үнэхээр сэргэлэн ажээ. Тэр нэг хоёр жилд энэ мэт яриан ер тасарсангүйн дээр бас энд тэнд нам залуучууд гэдэг үүр байгуулж гишүүн гэдгийг элсүүлж явна. Манай үүгээр хүртэл ойртож явна. Ноёд баахан сандарч, багш лам нар сор догжир залсаар боловч бас л хориглож чадахгүй байна гэнэ гээд ардууд их л бачимдан ярилцаж ямар нэгэн их аюул хүрч ирж яваа мэтээр айх дүрвэхэд хүрэх ба хэдэн малаа амар түвшнээр маллан, сэтгэл амар суух цаггүй болжээ. Энэ байдлыг нь тэдгээр ноёд түшмэд ихэд тааламжтайгаар ашиглаж нэн ихээр сүрдүүлэн цуурхуулна.

	Нэгэн өдөр тэнгэрийн наран маш цэлмэг бөгөөд дулаанаар мишээн гэрэлтүүлж зуны дэлгэр ч цагийн өвс ногоо улаан ногоон таж магнаг дэлгэсэн мэт уул талыг бүрхэж алсад үзэгдэх Дөрөө нуурын ус тэнгэртэй адилхан цэнхэртэнэ.

	Уулын энгэрт олон цагаан хонь будаа цацсан мэт бэлчээрлэн идэшлэх нь хаашаа харавч үзэгдэх бөгөөд усны хөвөөнд олон сүрэг адуу тоглон наадаж, дэл сүүлийг дэлгэн харайлдана. Талын дунд улаан хар цагаан алаг өнгө бүрийн үхэр малууд тайван цагийн байдалд тохирч маш амгалан байдалтайгаар амар хэвтэж идээшилж байхын хажууд түүний үр төл олон алаг тугал бяруунууд оодгонон гүйж үсрэлдэн харайлдах нь малчин ардын сэтгэлийг баясган зүрхийг инээлгэнэ. Товуудай өвгөн шилбүүрээ барьж нуруугаа үүрээд гэрийн хойдох бяцхан толгой дээр гарч тэдгээр байдлыг анхааран сэтгэлийн дотор элдвийг бодож өөрийн сайхан уул ус орон нутгийн үзэсгэлэнтэй сайхныг гайхавч барагдашгүй гэж дотроо магтаж энэ сайхан манай орныг хар Хятад харийн дайсан булааж авахыг хүсдэг нь үнэхээр аргагүй гэж энэ тэрийг бодож, эрт өвгөдийн баатар явдал ба тэдний үлдээж өгсөн эх орноо бодож зогсон байтал гэнэт зүүн өмнө уулын тэндээс нэгэн зурвас тоос манарч хэдэн морьтой хүн давхилдан бололтой харагдав. Тэд нар явж байтал үзэгдэхгүй болсонд лав Найгалын хотгорт орсон тул нааш яваа аж гээд эргэж баруун уулын хажуугаар бэлчсэн тугалуудыг харах хооронд хэдэн морьтой хүмүүс хэзээний түүний дэргэд иржээ. Товуудай үзвэл цөм өөрийн айлын хүмүүс байжээ.

	Тэд нар цөм мориноос бууж амар мэндийг асуулцан ганс тамхийг таталцан суух завсар тэд хэлрүүн: 

	— За Товуудай гуай Та нүүх гэж байна уу? гэхэд Товуудай нэлээд цочиж энд ирсээр дэмий удаагүй атал нүүх гэж юу хэлнэ гэхэд тэд нар хэлрүүн: 

	— Бид одоо нүүх гэж байна. Товуудай: За юу болсон бэ? Тэд нар хэлрүүн:

	— Үгүй энэ хавьд мөнөөх ардын нам гэдэг чинь ирж яваа гэнэ. Айл аймгийн залуу идэр хүмүүсийг ардын нам гэдэгтээ албаар оруулж явна гэлцэнэ. Манай сумын залан гуай бид нарыг бага зайлсхийвэл дээр гэсэн гэхэд Товуудай ер алжааж цочих байдалгүй харин ийн хэлрүүн:

	— Хүүхэд минь бүү айж дүрвэгтүн! Би бодвол тэр ардын нам гэдэг нь лав монгол улс мөн байх. Тэр ч байтугай зарим хүмүүсийн ярих нь Сүхбаатар, Чойбалсан гэдэг хоёр их жанжин хэдэн нөхөдтэйгөө Богдын зарлигаар мануусын зовлонг арилгахын төлөөнөө хойд их Орос улсаас цэрэг зэвсгийн тусламж олж ирээд, өнөөх муусайн Гамин цагааны дайсныг арилгасан гэж сайн таних бөгөөд Хүрээнээс ирсэн хэдэн хүн ярьсан бөлгөө. Тэр ер үнэн байж магадгүй. Харин тэд нарын тэр ардын нам засаг гэдэг нь чухам ямар учиртайг мэдэхгүй бас энэ ноёд түшмэдтэй ямар байдалтай харилцдагийг мэдэхгүй юу ч атугай хэлээ мэддэг хүмүүс лавтай мөн тул учрыг нь сайн олж байж бололтой биш үү. Дамын үг дамжигтай шүү гэхэд нөгөө ирэгсдийн нэг хэлрүүн:

	— Тэд нар хэдийгээр монгол хүн мөн гэвч үнэндээ оросын буруу ном гэдэгт орж буруутсан хүмүүс гэнэ билээ гэв.

	Товуудай бол ноёд түшмэдэд их л хорсдог хүн боловч өөрийн лам багшдаа их л итгэнэ.

	Аливаа нүүх суухаа тэндэх хүмүүс цөм багшаасаа асуулгүй хэрхэвч үйл шийдвэрлэх ажээ. Тэдний хийдийн аграмба гэх нэгэн лам эд нарын багш гэгдэнэ. Товуудай нэгэн зэрэг бодоод үгүй, Та нар багшаас асуув уу? гэхэд ирэгсэд хэлрүүн:

	— Бид нар багшаас хэд дахин асуусан болой гэв. Товуудай хэлрүүн: 

	— Чингээд лам багшаас юу айлдав? Нөгөө хүн хэлрүүн:

	— Багш айлдсан нь ардын нам бол сайн бус болой. Замаас холдож буух хэрэгтэй гэж маш товч айлдсан. Товуудай За багш нэгэнт чингэж айлдсан бол та нар өөрсдөө мэдтүгэй. Манай бага хүү эзгүй тул бид нар хэдэн өдөртөө арай нүүж завдахгүй биз гэжээ:

	 

	2. Сайхан мэдээ сонсов.

	 

	Огторгуйн наран үдшийн ордондоо хэлбийж айлын хонь буцан майлалдана. Алс гарч бэлчсэн үхэр хойно хойноосоо цувран ирж эхнэр охид хувин барьж үнээ малаа сааж шуугилдана. Үдшийн адууг хөдөө тийш тууж, уул талын дунд олон адуун сүрэг бөөгнөрөн явахын дунд том том дуутай адуучин ард хайд дойд гэж зандрах ба үдшийн шуугиан уулын энгэрүүдийг хэсэж исгэрэх нь сонирхолтой цуурайтна.

	Өвгөн Товуудай тэнгэрийн байдлыг анхаарч өрнө зүгийн улаан туяа тэнгэрийн хаяанд гийгүүлснийг үзээд маргааш эрхбиш сайхан өдөр болно гээд баяртайяа гэр өөд алхална. Хүүхээд энэ аргамжаа гадна бүү хаягтун.

	Идэмхий үхэр хэмлэнэ шүү! гээд бас Надмид аа! хүүхээд! Буурал морио аргамжиж орхиорой гэж хэлээд шинэхэн бөгөөд өвс ногоо зузаантай нутагтаа бахархаж сэтгэл дүүрэн санагдаж гэртээ оров.

	Эхнэр бүсгүйчүүд сүү сааль үдшийн ажлыг гүйцэтгэж төдий гэртээ орцгоон өдрийн хөөрүүлсэн сүүг тогоон дээрээс авч үдшийн хоолоо хийцгээнэ.

	Хоньчин бүсгүйд цай халаан өдрийн тавьсан идэх юмыг урьдчилан өгч хонь малаа бүрэн сайн хариулсанд баяртай байцгаана. Эрс төрхтэй хонины бяцхан бүсгүйн бор гэдэс нь хонхойтол өлссөн боловч сайн эцэг эхийн хайрлаж тавьсан идээгээр томбойтлоо цадаж сэтгэл нь их л баяртай хөгжилтэйгөөр суух ба торомгор хоёр нүдээ жирэмсхийн инээмсэглэж, завсарт хэлж байх нь:

	— Энэ өдрийн хонинд муу золигийн мөргөдөг халзан хонь жаал монхор төлгийг хэд дахин мөргөж алахыг завдав шүү. Би тэгээд гайгүй хэд шилбүүрдсэн гэж цовоо хөөрхөн зангаа гаргаж их л инээлцэнэ.

	Гэнэт гадна тэдний хоточ хар нохой холын бараа харсан мэт хон хон хуцаж эхлэв. Гэрийн хүмүүс түүнийг сэтгэлд ер хайхрахгүй дэмий ярилдан инээлцэж, тогоотой хоол нь тэдний дунд хор хор хийтэл хоржигнон, хоточ хар нохойтой аялгуу нийлүүлнэ. Гэнэт хоточ хар нохой босон давхиж нэгэн морьтой хүнийг учир дүрсгүй боорлов. Товуудай цочин ажиглаж: Хүүе, хүүе, юу болов. Гарч хар хүүхээд! гэхэд их хүүхэн Дариймаагийн сэтгэлд нэг юм төрөлдөж яаран гарч ажиглаваас дэмий холгүй нэгэн танимаар хүний хоолой сонстон нохой хорь гэнэ. Дариймаа даруй хоточ харыг хол хөөж ойртон үзвэл урьд таних Ням гэгч хар хүн байв. Тэр хүн морио тушаад гэрт орж, нэгэн зурвас зулын бүрэнхийд бие биеийг дуунаар таньж амар сайныг асуулцав. Товуудай удтал уулзаагүй явсан түүний сайн нөхөр Нямыг таньж сэтгэлд маш баясан атал түүний бие аймаг орж хошууг дайраад ирснийг сонсож нэн ихэд баярлажээ. Баярласан нь ойр тойрны сайн сайхныг үнэн зөвөөр олж мэдвэл зохих хүнтэйгээ учрав гэж хүсжээ. Ер Товуудай өвгөн сонин юм сонсохыг хүссэн нь цангасан хүн ус эрсэн мэт тул хол яваад ирсэн хуучны танилтайгаа учирч элдвийн сониныг ил далдгүй шууд асууж эхлэв. Нөгөөх Ням нь нуух далдлах сэтгэлгүй юу үзсэн, харснаа цөмийг ярьж өгнө. Энэ хоёрын эх адаггүй үг ярианы дунд хоол болж хоёуланд аягалав. Хоол унд идэж хоёр хуучдууд хоймор суугаад ярьж байтал гэнэт Товуудай их дуугаар тийм, тийм! Би ер их гайхаж байсан юм. Тийм хэрэг болсон уу, үгүй ер. Бас ийм цаг байдаг байжээ гэж ихэд омог орсон байдалтай том том дуугарна.

	Түүний нэгэн хэдэн үг нь энэ талд идэх уух болж байсан эхнэр хүүхдийн анхаарлыг хүртэл цөм татжээ. Чухам юу ярьсан юм бэ гэвэл:

	Ардын нам, ардын засаг гэдэг бол угаас монголын сэргэлэн зоригтой ардууд нийлэн нэгдэж дарлагч зовоогч ноёдтойгоо тэмцэж, бас улсыг худалдсан олон том лам ноёдыг устгаж ард эрхтэй болсон гэнэ.

	Тэгээд ардын засаг гэдгийг байгуулсан гэнэ. Тэгээд одоо олон аймаг хошуудыг цөм өөрчилж хуучин эрхтэн, ямбатан түшмэдийг цөм зайлуулж буулгаж байна гэнэ. Одоо тэр ардын намын хүмүүсийн тушаал манай энэ хошуудад ирж манай хошууны ноёд түшмэд цөм уруу царайлан явж байна гэжээ. Товуудай хэлрүүн:

	— Энэ хэргийг лав ийм төлөвтэйгөөр таамагласан бололтой. Юу гэвэл үүний урьд манай хошууны хатуу харгис Жигмээ залан гэнэт нэг өдөр туйлын номхон дүрийг барьж манай муу утаатай гэрт морилж ирээд явсан юм. Харин түүний бие нэг үг хэлж байсан нь үнэн худлыг мэдэхгүй. Юу гэвэл ардын ном гэдэгт орсон хүмүүс оросын эмийн өмд доогуур шургаж эцэг эх, лам багшаа ална гэж тангараглаж ордог юм гэнэ. Тэр тийм юм уу? Тэгвэл бас хэцүү юм даа. Ням ихэд инээн хэлрүүн:

	— Ай тэр золигууд тэгж гүтгэж хэлэх нь аргагүй биз. Ардын ном ч биш ардын нам гэнэ. Би бас анхандаа тийм тийм үгст эргэж гайхаж явсан болой. Хожим томоотой сайн хүмүүсээс асуувал ардын нам гэдэг чинь та бид шиг ийм санаа сэтгэл нэг болсон жинхэнэ ард хүмүүс эв тангаргаа нэгтгэж улс төрд зүтгэх гэж, улс төрийг удирдах гэж, туслах гэж тийм нэг эвийн ардуудыг хэлсэн юм гэнэ. Ер үнэн бололтой гэв. Товуудай нэлээд юм бодож ийн асуулаа:

	— Тийм харгис хатуу хошууны засаг ноёдыг устган зайлуулах нь мөн ч мөн юм. Гэтэл хавтгайгаар олон ноёд түшмэдийг зайлуулбал ер нь эзэн харьяат засаг захиргаа гэж байхгүй болох юм уу? Тэгвэл бас хулгай дээрэм ёс дүрэмгүй болж хэцүүдэх биш үү. Ням хэлрүүн:

	— Үгүй ээ, тийм биш ардын эрхтэй засаг гэдэг шинэ ёс байдаг юм гэнэ. 

	Тийм ч засагтай улс гадаад гүрэнд байдаг юм гэнэ. Юу вэ гэвэл одоо энэ ноёдын эрх ямба эзэрхэг угсааг халахын хамт түүний орон дээр ардууд хуралдаж өөрсдийн аль дуртай сайн шударга, цэцэн сэргэлэн, түшиг тулгуур болж чадах хүнээ засаг дарга болгож өөрсдийн дураар сонгох юм гэнэ. Тэгээд ардын эрхт тэгш хууль тогтоож бусад нь цөм хэвээр байх юм биз гэжээ. Товуудай ихэд баясаж энэ бас сайхан ёс байна даа гээд бас нэг зүйлийг нэлээд сэжигтэйгээр ийн асуув. Үгүй энэ ноёд түшмэдийн биесийг хэдийгээр зайлуулавч тэдний мануусыг залхааж зовоодог хатуу хүнд эрүү шүүлтүүдийг яах юм бол гэв. Ням хэлрүүн:

	— Тэр ч бас манай ардын дур биз дээ. Би санавал тэр банз шаахайгаар ард нь ардыгаа зандчих бус тул тэр ноёдтой нь хамтаар хаяж орхино биз дээ гэхэд Товуудайн дотор байсан нэг бөөн өвчнийг гэнэт авч хаясан мэт маш ихэд санаа уужирч ардын засгийн ачтай тустайг улам улмаар сэнхрэн ухаж байв. Ням бас хэлрүүн: Би бас сонсвол энэ ардын засаг гэдэг бол үүнээс хойш хамаг засаг төрийн хэргийг явуулахдаа гагцхүү ард бидний ашиг тусын тулд зориулан явуулах юм гэнэ билээ. Юу гэвэл жишээлэхэд урьдын байсан алба өрх гэх юм уу, одоо энэ ноёдын манаас авдаг өчнөөн төчнөөн цаг бусын алба ба тэр олон өртөө улаа гэх зэргийн элдэв янзын албан үүргийг цөмийг хөнгөлж, чухам нэг жаргалтай сайхан цаг болох юм гэнэ билээ. Энэ лав үнэн байж болно. Товуудай эдгээр алба хөнгөрнө гэдгийг сонсож сэтгэл дотор нь ямар нэгэн наран мандсан мэт тунгалаг тодорхой болж гэнэт хамаг үе мөч бүхэн нь сул чөлөөтэй болж, ямар нэгэн харанхуй хүлээсэн дороос салсан мэт, ямар нэгэн эрх чөлөөг олсон мэт, ямар нэгэн уудам талд гарсан мэт бүх бие нь тавигдан, сэтгэл нь маш амгалан болж дотроо бас ийм сайхан цаг байдаг аж гээд бурхандаа маш баясан залбирна.

	Товуудай бага залуудаа алба өртөө улаа ба хулгай худлын өр сүйтгэл, түнш наймааны өр ширийг хүртэл төлөх зэргийн хэлмэгдэл дарлалыг үзэж хошуу ноён ба тамгын түшмэдтэй тэмцэлдэн өдий төдий банз шаахай, дөнгө гинжийг үзэж түүний хүлээсэнд нэгэн насыг өвгөртөл нэрвэгдэж, бүхий л бие нь шархтай ба хэдэн удаа хөрөнгө малаа албанд цөлбөн өгөх зэргээр хураалгаж хэдэн үр хүүхдийгээ өлсгөх цангаахыг үзэж явсан нь цөөнгүй ба гагцхүү чадамгай сайн мэргэн алдартай малчин тул цөөн малыг аргацаан олж, маш энхрийлэн маллаж хэд дахин тэнхэрч гэр малыг сэргээсэн ба өөрөө мөн мал ажилдаа нэмэр болох ан гөрөө мод тэрэг үйлдэх болон заримдаа бага сага ч будаа буудай тарьдаг байжээ. Тийнхүү энэ өдөр эдгээр сайхан үгсийг сонсож чухам урьд хожид ийм байдал ёс байсныг сонсож мэдэх ч байтугай санаанд ч ороогүй бөгөөд ер нь ард хүн төрөлхийн заяагаар доорд муу төрсөн тул эргэх төрөлдөө харин дээд заяаг олж болдог бол уу? гэж зовлон тохиолдох үед гаслан наманчилж байснаас бус энэ насандаа ард гэгч ийм хүний эрхтэй хүний зэрэгт хүрнэ гэдгийг үнэхээр санах ч хэрэг биш байжээ. Гэтэл одоо харин ийм сайхан үгсийг сонсохдоо даруй ямар нэгэн эрх чөлөөтэй ертөнцөд эргэж төрсөн санагджээ. Товуудай төдий ам дүүрэн баясаж асууруун:

	— Ай нөхөр өө! Ард биднийг эрх чөлөөтэй болгож ингэж өөд татаж болох сайхан ёсыг ямар хүн гаргав аа? Энэ олон хатуу хэцүү ноёдыг ямар засгаар засаглаж ямар хүн ямар хүчээр ингэж дарж номхотгож чадсан болов? Эрхэм дүү минь хэлж өгнө үү? Би түүнийг бурхан мэт санаж залбиръя гэв. Гэнэт нэг мэдсэн гэрийн хүмүүс хэзээний цөм унтацгааж хурхиралцан буй бөгөөд бурхны өмнөх зул сүүмэлзэн жаргахыг завдана. Гагцхүү тэдний бага хүү Хас-Очир их л сэргэлэн сонор чихээр хоёр нүдийг яг аньж хулгайлан чагнаж хэвтэнэ.

	Тэр үед Ням Товуудайн ойр сууж, ямар нэгэн нарийн нууц ном номлож буй хүн мэтээр ингэж хэлнэ. Ай Товуудай гуай! Энэ явдал энэ ёс гэдэг бол лав их гүн гүнзгий учиртай биз. Бид мэт нь яахан олж мэднэ. Гагцхүү би дам сонсвол манай ардад эрх мэдлийг олгосон нь одоо энэ ардын нам гэдэг эв нэгдлийн хүмүүс мөн юм байх. Энэхүү ардын намыг тэргүүлсэн, ардын засгийг байгуулсан, ардын эрхийг олгосон, ардын дайснуудыг даран сөнөөсөн хоёр их эр байдаг гэнэ. Түүнийг нэрлэвэл их жанжин Сүхбаатар, дэд жанжин Чойбалсан болон бүгд долоон хүн байдаг гэнэ.

	Тэр Чойбалсан жанжин гэдэг бол одоо саяхан манай энэ баруун зүгийн гамин цагааны самууныг халхын Хатанбаатартай элбэж бүрэн арилгаж буцаасан гэнэ билээ. Ер энэ хэргийг үүсгэгчид бол энэ хэдэн их нэртэй хүмүүс мөн гэнэ гэж халх даяар ярилцаж бий гэнэ. Бас уул омог ёсыг дэлгэрүүлэн гаргасан газар бол хойд орос улсын дотор их улаан нам гэдэг, хуучны хатуу ёс журам бүгдийг халж сөнөөсөн юм гэнэ. Тэгээд тэр намын тэргүүн их хүн гэнэ үү? Багш гэнэ үү, Ленин гэдэг хүн байдаг гэнэ. Чухам орос юм уу, ямар хүн юм мэдэхгүй. Тэгээд тэр улаан нам, улаан цэрэг гэдгээс манай энэ их ардын намын жанжин Сүхбаатар, Чойбалсан нарт хүч тусалж манай засгийг байгуулалцаж өгсөн бололтой гэж зарим нэг учир мэдэх хүмүүс ярилцаж байна. Тэгээд энэ яриа бол хоёр янзтай байгаа шүү! Та мөн бодож яваарай! Товуудай: 

	— Уухай мөн, мөн гэж хангамжтай болсон мэт толгой дохиод гэнэт бас асууруун:

	Таны хэлдэг хоёр янзтай гэдэг чинь юу вэ гэвэл Ням хэлрүүн:

	Тэр бол ийм юм. Одоо үест энэ эрхээ хураагдаж байгаа ноёдын этгээд бол ардын нам, ардын засаг гэдгийг чадвал аль муугаар хэлэх санаатай бололтой. Харин энэ учрыг үнэн зөв мэдэж баярлан яваа ард буюу мөн үнэн учрыг тун үнэхээр мэдэхийг хүссэн та бидний нэг хүмүүс бол түүний үнэн зөв ёсыг итгэж баярлаж биширч ярилцах нь байна. Бас зарим нэг урт холын бодлогогүй буюу ухамсар мэдлэгээр бага, бялдууч зусарч авлига муутай этгээд бол ард ч атугай сайн хэлэгчидтэй тохиолдвол муучилж үг зохиож нэмэрлүүлэн энэ мэтээр энгийн номхон ардын толгойг эргүүлж элдвийн санаа сэтгэлийн зовуурьтай болгодог байна. Энэ мэтийн худал хов цуурхал ер нь бас хэцүү юм байна шүү дээ. Товуудайн сэтгэлтэй эдгээр тун сайхан нийлэлцэж, толгойгоо сажлан: Ай юу хэлэх вэ гээд тасралтгүй шагшиж байгаад хэлрүүн:

	Таны үг маш зөв. Одоо энэ өдөр хүртэл харахгүй юу. Манай айлын дүү нар хүүхдүүдэд ардын ном ирж тэр номдоо орос эмийн өмд доогуур шургуулж оруулах юм гэнэ гээд айцгааж хол нүүцгээх гээд төхөөрөөд байна гэнэ гэхэд Ням түүнийг сонсоод зөндөө ихэд инээгээд хэлрүүн:

	— За энэ үг бол лав тэр ноёд түшмэдийн этгээдээс гарсан байхдаа. Товуудай хэлрүүн:

	— Мөн мөн бүр тэгсэн гэнэ билээ. Манай сумын залан Жигмээгээс гарсан үг гэнэ билээ. Тэр ч байтугай манай гэрт ирээд биеэр над хүртэл хэлж сэргийлж хардаж байгаарай гэсэн юм шүү! Ням уухай муу золигуудыг хуухай гайгүй ээ. Хожим нэг амыг нь асуух цаг гарна биз гэжээ. Тэнд тэр хоёр бараг үүр цайтал ярилцаад унтсан боловч Товуудай «ардын засгийн эрх гэгч ингэж дэлгэрч болдог» ажээ гээд ихэд сонирхон бүхэл шөнөдөө бодож бас Сүхбаатар, Чойбалсан гэдэг их сайн хүмүүс байдаг ажээ. Чухам тэд нарын царай нүүрийг нэг удаа ч үзэж тэдний бие лагшны амрыг эрж хэдэн үг айлтгавал үхэвч гомдолгүй сайн сан. Тэд нар гэгч сайн журамтан эрс чухам одоо цагийн баатрууд ажээ гэж санан санан биширч «өөрийн бие өтөлсөн хойно даан ч ийм сонин цагтай учирсан байна. Хэрэв залуу бол хэдий чинээн зүтгэх бол» гэж гутарч эргэж хөрвөсөөр нойр хүрсэнгүй, төдий удалгүй үүрийн гэгээтэй золгожээ. Товуудай маргааш өдрөөс эхлэн ойр хавийн сайн танил айлуудаар эл учрыг сэм ярьж нэвтрүүлэн, нүүх дүрвэхэд хүрч байсныг хориглон зогсоож, юу ч атугай үнэн худлыг ажиглан анхаарсугай гэжээ.

	Тэндээс дэмий удалгүй үнэхээр хошуу нутгийн захиргаа өөрчлөгдөж, хуучны ноёд түшмэдийн үе улирах явдлуудыг устгаж, жинхэнэ ардын томоотой сайн хүмүүсээс хошуу сумын албан тамгын газраа оров гэлцлээ. Бас нам, эвлэлийн үүр уурхай гэдгийг байгуулж, түүнд малчин, ардууд болон тэдний үр хүүхдээс өөрийн бие дуртай бол ордог гэнэ. Орохдоо монгол улсыг мандуулж ардын эрхийг дэлгэрүүлэх хэрэгт зүтгэх дуртай юу гэж асуугаад хэрэв дуртай гэвэл даруй гараа өргөн баталдаг юм гэж ярилцахаас биш ер орос эмийн өмд доогуур шургах ч байтугай орос хүн ч үзэгдсэнгүй гэлцэнэ. Мөн хошуу нутгийн ардууд нэлээд омог зоригтой болцгоож, урьдын харгис хатуу ноёд түшмэдийн өөдөөс шууд тэмцдэг болжээ. Гэтэл бас тэдний түшмэдийн этгээд байсаар бас дахин сэргэх төлөвтэй байна. Тэгвэл манай ардуудыг өшиж хожим хэцүү болох магадгүй гэж ярилцах нь үзэгдэнэ.

	Мөнөөх Нямын бие нэг өдөр ирж, өөрөө намд орсон ба одоо Улаанбаатар хотноо орохоор явах гэнэ. Тэгээд өвгөн Товуудайг энэ газар та хамгийн сайн томоотой хамгийн сайн малчин тул тэр намын гишүүнд орж, ойр холын арддаа түшиг тулгуур болбол зохино гэж зөндөө ятгахад Товуудай гагцхүү биеэ өтөлснийг бодож гутран суух ба мөн заримдаа намд орох ч санаатай байжээ.

	Тэр үест ардын мал аж ахуйн байдал дээр ямар ч өөрчлөлт явдал гараагүй тул огт санаандгүй бөгөөд хүн бүхэн нэн амар тайвнаар өдөр цаг маш хялбархан өнгөрөх бөгөөд шинэ үед шинэ сонин тасралгүй нэвтэрнэ.

	 

	3. Ихэд цочин буцав

	 

	Мал сүргээ хөгжүүлэн суужээ. Удалгүй тэдний хошуу сумдын газраа нам ба хувьсгалт залуучууд гэдэг нэг шинэ хүчтэй эвлэл холбоо гарав гээд сонстох болжээ. Бас заримын өгүүлэх нь нам эвлэлд орохгүй болдоггүй юм гэнэ ээ гэж ярилцах ба зарим нь намд гагцхүү бичиг эрдэмтэй ба хуучны сайн сайн түшмэл тушаалтан явсан хүмүүс ордог юм гэлцэнэ. Зарим нь хувьсгалт залуучууд гэдэг бол маш хатуу ширүүн ёс сурталтай юм гэнэ. Бурхан шашинд дургүй юм гэнэ. Гэзгээ авч ханцуйгаа тайрдаг юм гэнэ гэлцэнэ. Өвгөн Товуудай элдэвт их л гайхаж сэжиглэх боловч эдгээр цуурхлыг мөн төдий л үл үнэмшжээ.

	Ер ч өөрийн биеэр нам, засгийн үнэн байдалтай танилцахыг хүсэх болов. Нэг өдөр өвгөн Товуудай Бат гэгч баруун хойд айлдаа очиж элдвийг ярилцан байтал төв нийслэл хотоос албаны хүн ирж энэ хошууны олон ардыг хуралдуулах юм гэнэ. Намын үүрүүдийг байгуулж сайн сайн ардуудыг элсүүлэх юм гэнэ гэж сонсож яаран гэртээ иржээ. Түүний яарсан учир бол юу ч атугай хошуу тамгын газар очиж үнэн байдлыг мэдье. Хэрэв намын гишүүнд оруулбал ч оръё гэж санажээ. Төдий хүүхдэдээ хэлж өөрийн унадаг бүрэн шүд болсон бөгтөр хээр морио эмээллүүлж дунд хүүгээ дагуулан оджээ.

	Өргөн талыг уруудсаар явтал дэмий удалгүй хошуу дээр хүрчээ. Хошуу тамгын гэр өргөө цөм хэвээр бөгөөд гадна нь урьдын адил олон уяа байхгүй цөөн хэдэн эмээлтэй морьд байна. Урьд бол отго жинстэй хиа нар гэрийн гадуур гүйлдэн, ялтан хүмүүс энд тэнд гинж дөнгөтэй хэвтэх ба улаан цэмбэн бүтээлэгтэй эмээлтэй моринд хүрэн улаан жолоо хазаар хударга сүртэй байдаг байсан билээ. Одоо тийм байдал огтгүй мэт ба гагцхүү зарим гоё сайхан эмээл хазаартай морьд мөн харагдана. Энд тэндээс ард хүмүүс довтлон ирж гадна буугаад шууд шууд орж байна. Өвгөн Товуудайн түгшиж байсан сэтгэл бага уужим болж үнэхээр тамгын газар нь ард бидний болсон ажээ. Мөнөөх гайхал хатуу ширүүн ноёд түшмэд лав хол зайлсан биз гэж санаад морио тушиж гадна шээгээд хүүгийн хамт алгуур алхалсаар мөнөөх олон хүмүүс цугларч байгаа гэрт оров.

	Товуудай тэр үест нас жаран хэдтэй тул нүд чихээ мөн төдий л муудах болоогүй гэж санадаг билээ. Гэрт ороод очмогц нэг их отго жинс болсон хүн нэг ч үгүй цөм энгийн дээлтэй шулуун хувцастай бөгөөд зарим нь торго чисчүү мэт гуа сайхан хувцастай бололтой боловч өөр гойд байдалгүй мэт тул даруй олон ардууд байж гэж санан:

	— За бүгдийн амрыг айлтгая гэж хэлээд хаяаны орчим суув.

	Гэнэт тэр хоймор нэг хүний хариулахыг сонсвол: Манай өвгөн нөхөр бас хуучнаа тавиагүй эр байжээ гэлцэн зөндөө инээлцэж хүн бүр Товуудайн өөдөөс ярзайтал инээн харна. Товуудай тэр үест би шинэ ёс мэдэхгүй тул ямар нэгэн үг буруу хэлсэн юм бол гэж хэлэхийг завдаж дахин сайтар ажиглан үзвээс өөрийн нүд нь муухан болсныг сая мэдэж бас дотор пал хийж золтой л харанхуйлах шахамджээ.

	Түүний нүдэнд чухам юу харагдсан байв гэвэл өнөөх тэдний хошууны ноёд түшмэд болон Жигмээ залан хүртэл цөм тэр дээр талд ихэмсгээр сууцгааж бий бөгөөд эргэн тойрон хэдэн ардууд байвч тэдгээрийн өмнө алга хавсарсан хэвээр бөгөөд:

	— За бид нар дагалгүй яах вэ? За таны санал адилхан зүйтэй гэлцэнэ. Бас эдний дунд аймаг дээрээс юм уу хаанаас ирснийг мэдэхгүй нэг хүн сууж байвч мөн торгон дээлтэй ихэмсэг зантай бөгөөд ямагт эдгээр ноёд түшмэдтэй талархан инээлдэж байх нь үзэгдэнэ. Өвгөний дотор туйлын эвгүй санагдаж би юунд ч ирэв гэж гэмшиж даруй явахыг бодож суутал тэр гаднын хүн гэнэт ингэж өгүүлэв. За энэ өдөр цугласан ард та бүхэнтэй хэдэн зүйлийг хэлэлцэх юм. Миний бие аймгаас зарагдан ирж одоо энэ хошууны намын үүрийг нэгэнт байгуулсан тул үүрийн даргыг итгэмжтэй ихэс хүнээр сонгох хэрэгтэй биз дээ. Гэвч өөрсдөө мэдэгтүн гэв. Тэр үест ер дуугарах хүнгүй бие биесийг харж мөнөөх ноёд түшмэдийн амыг ширтэнэ. Нэлээд хэд шаардсаны хойно нэг түшмэл хэлрүүн: 

	— Үүрийн даргыг тус хошууны хуучин ноён танаар болговол болох болов уу? Тэр хүн инээж:

	— Хэрэв та бүхэн дуртай бол бололгүй дээ гэв. Тэр түшмэл ардуудаас:

	— Та бүхэн дуугарахгүй яасан хүмүүс вэ? гэж нэлээн ширүүн хэлэхэд ардууд; 

	— За таны айлдсан зөв зөв тэгье гэлцэв. Төдий гар өргөж батлуулах үед Товуудай ганцаар үлджээ. Гэнэт тэндээс Жигмээ муухай нүдээ Товуудай дээр тусгаж асууруун:

	Тэр Товуудай гуай юунд гар өргөсөнгүй суув? Та ганцаар дургүй татгалзах нь ардын нам засгийг эсэргүүцэх санаа байна уу гэхэд Товуудай маш ихэд цочсон боловч аргагүй хариулах хэрэгтэй болсон тул хэлрүүн:

	— Үгүй ноёд түшмэд та бүгдэд би нэг муу боол юунд дургүйцэх билээ. Гагцхүү сая ирсэн тул ямар ч учрыг мэдэхгүй сууж байна гэв. Жигмээ ууртайгаар:

	— Та нэг их адрах юу байх вэ! Та ер нь ноён боол гэж дуудахыг хэзээний байгаад байгааг мэдээгүй юм уу? Эсхүл баахан ардын нам хувьсгалтай эсэргүүцэх санаа байна уу гэхэд Товуудай нэн ихэд гайхан тулгамдаж огт дуугүй байтал мөнөөх гаднын хүн хэлрүүн:

	— За та бүхэн дэмий нурших хэрэггүй. Тэр өвгөн зайлуул учир суртал мэдээгүй хүн биз. Харин үүнээс хойш тэгж үл болохыг мэдэх хэрэгтэй. Энэ бол Ардын Хэмжээт Эрхтэй Засаг гэдгийг таних хэрэгтэй гэжээ. Тэндээс мөнөөх хүн хошууны засаг даргыг шинээр сонгуулах гэхэд түшмэдээс санал гаргаж ардууд баясаж мөн л хуучин засаг ноёныг хэвээр сонгожээ.

	Өвгөн Товуудай сандран гарч явахдаа үүдний хажуу дахийг үзвэл мөнөөх гайхал банз шаахай нь хэвээр өлгөөстэй байсан тул нэлээд ихэд цочин яаран сандарч мориндоо мордоод бушуу гэгчээр гэртээ буцаж иржээ. Тэндээс эхлээд ардын нам засаг гэдэг нь харин ардтай адил хувцастай болохыг хэлснээс биш хуучин, ноёд түшмэд, харгис хатуу хууль цааз цөм хэвээр ардын толгой дээр байгаа ажээ гэж бодоод урьдын өнөөх баярласан хөөрсөн нь зүүд мэт харин ихэд гомджээ. Тэндээс эхлээд ямар ч учрыг ололгүй дэмий л эргэлдэн байдаг болсныг түүний хэдэн хүүхэд охид нь мөн сайн мэдэх бөгөөд тэд нар харин эцгийн төлөөнөө зовдог ажээ. Ялангуяа хамгийн бага хүү Хас-Очир гэгч бол энэ жил арван долоон настай бөгөөд их л тэнхээтэй бүдүүн хүчир тул хүн түүнийг тэнэг гэдэг болой.

	Гэтэл үнэндээ их ухаантай сэргэлэн хүү бөгөөд зарим дүрсгүйтэй нийлтэл дүрсгүй болох ба тэнхээтэй учирвал тэмцэлдэхийг хүсэх, хэрүүлчтэй тохиолдвол хэрэлдэхээс буцахгүй, сайн учирвал сайхан эелдэг зантай гадуур дотуур дураараа явдаг ба ялангуяа арван долоо найм хүрмэгц бүр ч тогтохгүй хүчрэгдэхгүй болжээ. 

	 

	4. Бас нэг цочив

	 

	Нэгэн өдөр тэнгэрийн наран баруунаа хэлбийж, нар ханын толгойд ороод, үдшийн хонь буцаж бэлчих цаг ойртож, огторгуйд хэсэг хэсгээр үүл дэгдэн бяцхан бороо шивэрч, өвгөн Товуудай гэрийн гадна хөмөрсөн араг дээр сууж, урьдыг бодон, хөгжлийг санаж, урт шүүрс алдан суутал өмнө зүгээс нэг хүн маш хурдлан давхиж айсуй бараа харагдана. Хэн юм бол гэж ажигласаар байтал Товуудайн нүдний өмнө түүний хүү Хас-Очир бололтой улам улам пачигнатал давхисаар ирээд бууж, морио уяад, цав цагаан шүдээ ярзайтал инээж, том том алхсаар хүрч ирэв. Эцэг нь түүнийг үзээд эмээлтэй морь амраахгүй энэ мэтээр давхих нь морины хөл нуруу хоёр яахан үлдэх вэ гэж зэмлэсэн боловч өөрийн хүүгийн эрэлхэг баатарлаг сүртэй сайхныг үзээд, бас л дотроо баясан хайрлаж:

	— Хүү минь хаа очоод ирэв? Юунд ийнхүү яарсан хүн шиг давхидаг юм бэ? гэхэд Хас-Очир том гэгч дуунаар:

	— Аав аа! Би танд сонин юм хэлье. Та нааш ир гэсээр гэртээ ороод хөгшин эхээс идэх уухыг нэхэж цай тавгийг нураан суух завсар ингэж хашхиран хэлрүүн:

	— Аав аа! Ард эрхтэй болсон гэдэг чинь үнэн юм байна. Юу вэ гэвэл бид энэ өдөр өнөө муу Жигмээ залныг чинь барьж авчраад тас банздаад хөөж явууллаа. Би бүр өөрийн гараар муу золигийг хуухай гайгүй сайн банздав. Харин сүүлдээ тэр золиг босож чадахгүй нэлээд тийчилсэн шүү гээд Хас-Очир хүржигнэтэл зөндөө инээх бөгөөд, бид бас маргааш нөгөөдрөөс Чимид мэйрнийг авчирч банздахаар ярилцсан гээд ганцаар зөндөө их инээнэ.

	Тэр үед түүний эцэг эх нь ихэд цочин гайхаж энэ тэнэг хүү минь галзуурав уу, яадаг билээ юу гэгчийг ярьж байгаа юм бэ? Энэ үгүй бол хэрэг гаргаад ирсэн байх. Үгүй байгаа даа гэж цөм түүний төлөө санаа зовцгоож хүү минь юу ярьж байгаа юм бэ? Хүү минь чи бусад хүнийг зодоогүй биз. Юунд ийнхүү загнана? гэвэл Хас-Очир хэлрүүн:

	— Үгүй, үгүй Аав ээж та нар бүү айгтун! Энэ бол манай хувьсгалт залуучуудын хувьсгал болж байгаа юм. Мөн тэгээд манай хувьсгалт залуучууд тэр муусайн хуучны тайж ноёдын цусыг холих гэж байгаа юм гээд бас зөндөө олон учир утга нь мэдэгдэхгүй үг хэлжээ.

	Эдний хошуунд анх аймаг дээрээс нэгэн түшмэл тушаалтан ирж, албан ёсоор намын үүр байгуулж, тэрхүү үүрт нь төлөв, хуучны ноёд түшмэд эзэмшин орж намын нэрийг зээлдэн хуучин хэвээр ардыг дарлаж байсан бөгөөд түүнээс арван хоёр (1922) дугаар оны үед хувьсгалт залуучуудын үүрийг байгуулж, тэр үест намын доторх ба гаднах тайж түшмэд эвлэлийг үзэж чадахгүй ба эвлэлийн залуучууд тэдгээр тайж түшмэдтэн ялангуяа орон нутаг дээр туйлын хатуугаар тэмцэж байсан цаг болой.

	Эвлэлийн тийм хувьсгалч байдлыг хувьсгалч ард түмнээс сайшааж, хүрээлэн туслалцаж байсан учир эвлэлийн зарим залуучууд зарим газраа хуучны тайж түшмэдийг ямар нэгэн шалтгаан тохиолдуулж барин авч, тэдний банз шаахайн амтыг өөрт нь үзүүлж байсан явдал цөөнгүй гарч байжээ. Энэ нь үнэндээ хувьсгалч ёсонд нийлэлцэхгүй боловч тэрхүү хувьсгалч үеийн ардын уур хилэн нь нэн багташгүй байсны харгаа болохыг үүгээр мэдвэл болох ажээ. Энэхүү сул үгийг орхиё.

	Тэндээс эцэг эх нь ихэд гайхаж, бас энэ хүүхэд ямар гэгч хэрэг гаргаад, ингэж бид нараа зовоож яваа бол гээд нэн ихэд гутарч чухам яахыг ч мэдэхгүй болжээ. Тэгээд аав нь бас асууруун:

	— Хүү минь тэр хувьсгалт залуучууд гэдэг чинь бас юу юм бэ? Ямар хүмүүс байдаг юм? Хас-Очир хэлрүүн:

	— Тэр нь өөр хүмүүс биш бид нар шиг ийм хүмүүс байна. Хүрээнд Чойбалсан жанжин гэдэг хүн хувьсгалт залуучуудыг толгойлдог юм гэнэ. Хувьсгалт гэсэн нь бид нар харгис хатуу ноёд түшмэдийг устгаж ингэж хувьсах ёстой юм гэнэ. Тэр бол жинхэнэ ардын намын дүү нар юм гэнэ. Манай энэ хошууны намын үүр гэдэг бол хуурамч юм гэнэ. Ноёд түшмэдийн үүр болсон юм гэнэ гэж нэг шинэ хүн хүрээнээс ирж хэлэв гэлээ. Эцэг нь гайхаж тэр нь ямар янзтай хүн байна гэвэл Хас-Очир хэлрүүн:

	Тэр хүнийг хэлбэл их сүртэй. Шар, ногоон олон хошмог дарсан дээлтэй, том үнэгэн малгайтай, энгэр дээрээ таван салаа том улаан тэмдэгтэй, дээр нь хувьсгалт залуучууд гэж алт мөнгөн торгон хээгээр үсэг даруулжээ. Зүүн сугандаа хайрцаг буутай, бүсэндээ бас нэгэн нагаан гэдэг буутай. Дуу нь чанга үг нь гайхалтай.

	Түүний нэр нь төлөөлөгч гэнэ. Нүүр нь тунгалаг, нүд нь хурц. Ер бидний монгол хүн биеэр хэвээр мөн. Харин гагцхүү гэзэггүй. Мухар ханцуйтай дээлтэй Орос жигтэйхэн гуталтай ийм хүн. Тэр бээр бидэнтэй ярилцахдаа маш зөөлөн эелдэг царайгаар өгүүлэх бөгөөд харин тэр тайж түшмэдийг үзмэгц нүд нь жигтэйхэн хялалзаж гал цахилгаан мэт болоод шүдээ зууж мөнөөх сүрхий буугаа байн байн атгална. Түүний тэр байдлыг үзмэгц өнөөх муусайн хатуу харгис зантай ноёд түшмэд хүртэл аяндаа чацга нь гоожиход хүрнэ гээд ихэд инээхэд эцэг эх нь тэдгээр үгсийг сонсож, ямар ч учрыг мэдэхгүй гайхах зуур түүний тархинд урьд түүний нүднээ үзэгдэж байсан гамин, цагааны үеийн сүрхий догшин буу зэвсэгтэй ирж дүрэмдэж байсан хүмүүсийн байдал санаанд орж хутгалдах төдийгөөс өөр юуг ч мэдэхгүй байжээ. Харин Хас-Очирын үг дотроос нэг хуучин танил мэт үг сонсогдсон нь жанжин Чойбалсангийн нэр бөгөөд Товуудай анх үед Сүхбаатар, Чойбалсан гэдэг хоёр их нэрд аль халуун бишрэлтэй болж байсан боловч сүүлийн намын үүрийн байдлыг үзээд ямар ч учрыг ойлгохгүй орхисон байжээ.

	Гэтэл энэ үүр бол хуурамч бас Сүхбаатар, Чойбалсан нар тэргүүлж ноёд түшмэдийн эрхийг устгах гэнэ гэх мэт үгсийг сонсоод сая сэтгэлийн дотор өөр нэг бодлого төрөх болжээ. Тэндээс эхлээд дахин анхаарлаа ардын засагт тавих болж Сүхбаатар, Чойбалсан нарын хүндэт их нэрийг ямагт сурвалжлан тэд нараас ямар шинэ сайхан явдлыг үүсгэх бол гээд хүлээн суух болжээ.

	 

	5. Үнэхээр гашуудав

	 

	Хас-Очир бол эвлэлийн үүрт нэлээд дээр орсон боловч эцэг эхдээ хэлэлгүй явжээ. Эцсийн ялалттай нэгэн хэрэг тохиолдсонд сая баясаж эцэг эхдээ хэлсэн ажээ. Тэндээс Хас-Очир эвлэлийн үүрт нэн идэвхтэй явах болж, нутаг хошууны олон идэрчүүдтэй танилцаж эхэлсэн ба дэмий хэсэх тэнэхийн оронд хурал хэзээ бол, одоо юу болох бол муусайн ноёд муу Жигмээ хуухайг гэж шүд зуун явжээ. Ийнхүү явсаар тэндэх эвлэлийн үүр нь үнэхээр ихээхэн идэвхтэй ажиллаж, ард олныг татаж хүрээлүүлэн, хошуунд сонгуулийг шинэтгэн явуулах тухай намын доторх жинхэнэ ардуудтай сэм хэлэлцэж, удалгүй урьдын хатуу харгис ноёд түшмэдийг зайлуулан жинхэнэ ардууд нь нам, эвлэл засаг, захиргааны байгууллагуудыг бүрнээ эзэмшин чаджээ. Тэр үест Товуудай нас хөгшин гээд намд орсонгүй боловч нам эвлэл ба ардын засгийн ач гавьяаг туйлын бишрэн санаж, тийнхүү Сүхбаатар, Чойбалсан гэдэг хүмүүстэй учирч нэг гэгээн нүүрийг үзэх юм сан гэж ихэд санадаг ажээ. Түүний бага хүү Хас-Очир нэг өдөр эвлэлийн үүрээс эвлэлийн анхдугаар их хуралд очих төлөөлөгчөөр сонгосонд арга буюу эцэг эхээс ёслон салж, улсын төвд одсон нь харин тэндээ сонгууль тэргүүтэнд ороод, буцахгүй болсонд эцэг эх нь ихэд мөрөөдөж, өдөр бүр зүүн зүгт ажиглан ширтэж сууна. Гэнэт нэг өдөр хотоос ирсэн захидал гэж хошуун дээрээс захидал хүрч ирснийг бичиг мэдэх хүнд аваачиж нээн үзвэл хүү Хас-Очироос хайрт эх эцэг, ах эгч нар юугаан амрыг эрж, түүний бие сургуулиас гараад намын ажил хийж буй ба ялангуяа хүндэт гавьяат их жанжин Сүхбаатар, Чойбалсан нарын тунгалаг амин нүүртэй олж учирсан ба туйлын эелдэг бөгөөд маш өршөөлтэй гүн нөхөд болохыг түмэн зүйлээр сайшаан бахархаж бичсэнийг эцэг эх нь сайтар уншуулан ихэд хөгжиж баясаж суутал гэнэт уул захианы эцэс дээр үл мэдэгдэх хэдэн үг бүхийг дахин дахин уншуулж сайтар чих тавин чагнавал өгүүлсэн нь:

	— “Ай эцэг эх та бидний өмнө нэг их завшаангүй хэрэг тохиолдон буй нь юу гэвэл та бидний эрх чөлөөг олгож энэ сайхан засаг төрийг ард бидний нэрийн доор бидний эрх мэдлийн доор байгуулж өгсөн хайрт нөхөр Сүхбаатарын бие саяхан гэнэт битүү далдын муу өвчний хорт тэмцлийг давсангүй нэгэнт наснаас нөгчиж бид бүхнийг харанхуй гашуудалд оруулан байна” гэжээ. Товуудай тэр нэгэн зурвас үгний учрыг сайн ухсангүй сэтгэл нь ихэд самуурч, аль ч учрыг олохгүй болон дэмий л хүүхээн юу гэж байгаа юм. Ямар хүн яаж гэнэ ээ гээд дахин дахин шаардан асууна. Нөгөө нь төдий л сайн бичигтэй бус тул буруу хазгай буюу үг үсгийг салгаж утга авцалдахгүйгээр уншиж төөрүүлнэ. Товуудай бол бидний эрх чөлөөг олгосон жанжин Сүхбаатар наснаас нөгчив үү гэж хамаг бие нь унтарч хүйтэн хөлс татна. Бас нөхөр гэсэн үг бүхнийг үзвэл манай муу хүүтэй адил ба нэг Сүхбаатар нэртэй түүний нэг нөхөр нь үхсэн биш байгаа даа гэж гайхна. Тийнхүү уншигчтай дахин дахин сайтар тайлбарлан ярилцсаар байж сая их Жанжин Сүхбаатар лавтай мөн гэж таамаглаж тэр даруй тэсгэлгүй нүдний нулимсыг унагалцан өөрийн хүү үхсэнээс хэдэн хувь илүү гаслан гашуудах ба тийм сайн баатар гавьяатан нар минь үхсэний оронд өвгөрч зөнөсөн бид мэт нь үхэхгүй яасан юм гээд үнэнээс гашуудан хайлцгаав. Тэндээс Товуудай өвгөн түрүүлж тэр хавийн өвгөн хөгшид нь хуучны ёсоор маань мэгзэм, ерөөл үйлдэж «Эдүгээ үеийн монгол бидэнд их хэрэгтэй хүн мөн байсан. Чухамхүү одоо цагийн баатар хүн билээ» гээд гайхалдан дурсалцаж байтал дэмий удалгүй үнэхээр аймаг сумдын төвөөс хүн ирж Сүхбаатарын түүхт явдал ба түүний уй гашуудлыг таниулжээ. Түүний дотор Товуудай өвгөн нүдээ хавдтал уйлан хайлан бишрэн сууж үдэш болоод сая буцжээ. Энэ мэтээр ард бүхэн нь ардын засаг ба хувьсгалт нам, эвлэлийг сайшаан хүрээлж, улс төр ба соёл боловсролтой бага сагаар танилцаж урьдаас дадаж сурсан ажил таван хошуу мал сүргээ тал дүүртэл уужим чөлөөтэйгөөр үржүүлэн бэлчээж, урьдын олон өртөө улаа албан татвар, урьдын хүнд хэцүү хятадын өр шир, зүйл зүйлийн зовлон зүдрэл цөм устаж аашлах, зандрах, банздах, шаахайдах ноёд түшмэд нэг ч үгүй болж, албан хэрэг захирахыг ардын ёс журмаар аятай сайхнаар асууж байцаах зэргээр аливааг цөм шинэ хуулийн ёсонд тавтайяа нийлүүлэх ба хүүхэд багачуудыг сургууль соёлд оруулж, залуус багачууд улс төр эрдэм ухааныг өгүүлэлдэх зэргээр үнэхээр цаг төрийн байдал маш засарч, ямар нэгэн шинэ сайхан монголын улс төр мандаж гарсан нь илт байсан ба ялангуяа хоёр гурван оноос эхэлж монголын хоршоо хүү гарч орон нутагт газар бүр бага багаар дэлгэрч, өнөөх хятад данжаад нарын омог зан ихэд буурсан ба ардууд тогтмол үнэтэй эд бараатай учрах ба монголын гэх шинэ худалдаа угаас үзээгүй нь энэ өдөр гарч ирсэнд нэгэн ихэд сонирхолдон, тэр үед хувьсгалт нам засгаас ард түмний байдалд тохируулан явуулж байсан хэрэг бөгөөд сонирхолтой сайхан байжээ. Бас хот хөдөө орон нутаг бүрэн улсын ба цэргийн хийгээд ардын их наадмын салбар олон зүйлийн найр наадам гарч монголын түмэн ард айраг, архи, сүү цагаагаа бэлтгэн, хурдан морьдыг уяж, эр хүний сүр сүлд, эр морины цог жавхлан бадарч үнэхээр жаргалтай сайхан цаг илт харагдаж байсан ажээ. Энэ үе язгууртан ноёдын этгээд бүр мөсөн унаж, ардын доор орж ирсэн боловч дараагаар байн байтал тэд нар өнгө, дүрс үг яриагаа хувьсгалын байдлыг дагуулан хувиргаж, бас ч зарим албан газруудад, олон нийтийн газруудад шургалан оролцож улмаар ардын дээр гарах төлөв үзэгдэж, мөн ч нам эвлэлийн дотор боловч тэдний этгээд шинээр дээд суудлыг эзлэх буюу бие биесийг тал татаж ардын дотроос аль нэг сэргэлэн чадамгай зоригтой хувьсгалч эрсийг элдвээр хавчих шүүмжлэх, бүлэглэн хөөх зайлуулах зэргээр хуурамч хувьсгалч нар олширч барууны хор аюул биелэх байдалтай болж ирсэн байжээ.

	Энэхүү байдлыг жинхэнэ үнэнч ардууд үзэж чадаагүй боловч зүйл зүйлийн тэмцлүүд гарах болжээ. Энэ үест манай өвгөн Товуудай өөрийн гэрийн газар байвч эдгээрийг цөм олж сонсож сэтгэл зовон хувьсгалт нам, эвлэл гэдэг жинхэнэ ардыг тэтгэх зорилготой атал яахан ийм муу хорт этгээдээр дүүргэдэг болов. Энэ бол алс хол манай нутагт зальт этгээдүүд завсардуулан буй за. Энэ байдлыг ер ямар нэгэн аргаар ардын удирдагч гавьяат жанжин Чойбалсан нарын сонорт хүргэх билээ. Хэрэв тэдгээр дээд нөхдийн сонорт хүргэвэл эрх биш нэг явдал болох биз ээ гэж санана. Бас зарим хүмүүсийн ярих нь улсын төвд боловч, дээд засгийн газар боловч хуучны ихэс ноёд сууж байна гэх ба зарим нь хуучин ноёд боловч угаас ард ба ардын ёсыг дагасан тийм шударга үнэнч утга чадвартайг нь ардын намаас хэргийн тусыг бодож эрхэмлэн хэрэглэдэг юм гэж гагцхүү жинхэнэ харгис ноёд түшмэд, түүний ялдмаар орсон нь цөөнгүй биз ээ гэж бас ярилцана.

	Юу ч атугай орон нутагт тийм түшмэдийн анги ирэх бол ард бидэнд лав сайнгүй гэж мэдэх ухаантан өвгөд бас цөөнгүй байна. Зарим нь залуучууд яаж байна гэж сурагладаг бөгөөд гэтэл залуучуудын дотор мөн ноёд түшмэдийн зэрэг үл бүтэх этгээдийн үр хүүхэд дүүрч, тэрхүү намын доторх тал нүүртэйгээ нэг саналтай хөдөлж байна гэлцэнэ. Тэндээс ийм байдал үргэлжилж ардууд үнэн зөвөө олохгүй буюу зарим шүүх таслахад хүртэл тэдний этгээд эзэмшжээ.

	Гагцхүү малын ажил төрөл ба хүн ардын хөрөнгөжих явдал саадгүй боловч хүмүүжил боловсрол хувьсгалын ухаан мэдрэл төдий л нээгдэхгүй байдалтай болжээ.

	Товуудай өвгөн төвд байгаа хүүгээс захиа бичиг ирэх болов уу гэж хүлээсээр хэд хэдэн жил болжээ. Гэтэл ер чимээгүй болсон тул хүүгийнхээ төлөө их л сэтгэл зовж суух боллоо.

	 

	6. Гашуун зовлон

	 

	Гэтэл нэг өдөр зүүн айлын Галсандоржийн бие аймгийн төв ороод ирлээ гэсээр Товуудай өвгөний гэрт буужээ. Хоёр өвгөн харилцан мэндийг мэндчилсний дараа хоймор талд ойрхон сууж хуучин шинэ элдэв сониныг бие биеэс асууж мэдэхийг хүснэ. Галсандорж дөчөөд настай хар сахалтай, мөн нэг сайн малчин ард бөгөөд бас ч намын гишүүн хүн болж явтал хөөгдсөн хүн ажээ. Түүний бие гадуур дотуур явахдаа залхуугүй тул ямар нэг сониныг бусдаас урьд сонсоно. Товуудтай өвгөний сайн малчны туршлагыг угаас ихэд шүтэж суралцан явсан учир сэтгэл зүрхээ нуулгүй ярилцана. За нам засгийн шинэ явдал хэрэг юу болж цаг, төр сонин юу дуулдана даа? гэхэд Галсандорж өгүүлрүүн:

	— Өнөөх гайхлууд чинь одоо л бас нэг сүйд болгох хэрэг гаргасан юм байна. Төвөөс олон хүмүүс томилогдон гарч намыг гэнэ үү, засаг захиргааг ч гэнэ үү сольж цэвэрлэх гэнэ: Товуудай гайхаж:

	— Өнөөх гэж юу вэ? Галсандорж:

	Яах вэ дээ Нам, Эвлэлийн дотор байгаа үл бүтэх этгээдүүд гэхэд Товуудайн дотор даруй баясах сэтгэл төрөгдөж:

	— Мөн тэр муусайнууд яасан гэнэ гэхэд Галсандорж сэм хэлрүүн:

	— Эд нар чинь олон юм гэнэ ээ. Энэ ардын нам чинь бараг шинэ ноёдын нам болох шахамдсан гэнэ. Гэтэл хэдэн шинэ хувьсгалч хүмүүс гарч ардын намд амарлингуйгаар багтсан ноёдын талын намтай тэмцэлдэн ялсан гэнэ. Тийнхүү ялаагүй бол ардын нам гэдэг чинь баруун ард гэдэг болох шахсан гэнэ. Тэгээд одоо энэ ноёд түшмэдийг ба эд нартай тал тохой болсон ардыг ч атугай нам засгаас хөөж цэвэрлэх гэнэ. Аймаг дээр бараг цэвэрлэж дуусгаад, одоо энэ хошуу сумдаар «хүмүүс» (комисс) гэдэг ирэх гэнэ гэж төдий хоёр өвгөд сонссоны хирээр бага зэрэг ярилцжээ. Дэмий хэд хоноогүй байтал үнэхээр аймгийн төвөөс «хүмүүс» гэдэг ирж орон нутгийн намын үүрүүдийг шалгаж ноёд түшмэд ба тэдний этгээдийг бүрнээ үлдэн зайлуулснаас гадна, ардын дотор шударга чөлөөтэй шүүмжлэлүүдийг явуулж, ард олны хамаг санал хүсэл боогдсон бүрхэгдсэн явдлуудыг бүрнээ илрүүлж, олон нийтийн санал хүсэлтийг түр зуур боловч хангаж жинхэнэ ардуудаар дахин дүүргэн чаджээ. Үүнээс эхлээд ардуудаас нам засгийн явдлыг сонирхох нь нэн их идэвхтэй болсон болой.

	Үүнээс гадна нөгөө өнгөө хувилган хувьсгалыг хорлож байсан хорт этгээдүүдийн үнэн дүрс, муухай царай нь ард түмний өмнө илэрсэн учир тэд нар хувьсгалд нэн ихэд хорсож, түүнээс эхлэн даруй шашны лам сүм хийдийн эрхтэн ямбатантай эв саналыг нэгтгэн хувьсгалт нам засаг ба ард түмэнтэй аргаар эрс тэмцэхээр шийдвэрлэжээ. Тэр үед мөнөөх Товуудай өвгөн аж ахуй мал хөрөнгөө улам чөлөөтэйгөөр өсгөж нэлээд өөрчлөлттэй болж байсан бөгөөд ард эрхтэй болохыг нүдээр үзэж, нэн сэтгэл уужран баяссан боловч гагцхүү өөрийн бие настай болсонд гутрах бөлгөө. Хэдий тийм боловч хэдэн хүүгээ улс төр, нам засгийн хэрэгт огт саадгүй оролцуулан явуулах ба улсын төвд Чойбалсан гэдэг нэг их хүн байдаг гэхийг мэдэхээс биш бусдыг сайн мэдэхгүй тул түүний хүү нь лав тэр Чойбалсантай танилцаж гүнээ хамгаалал тусламжийг олж хүмүүжин сайжирч байгаа биз ээ гэж ямагт санадаг ба мөн бусдаас сурвалжлан асууж үнэхээр тийм байдалтай гэдгийг лавтай олж мэдээд баярлан сууна.

	Ирэх хавар нь өвөлжөөнөөс гарч буугаад байтал төвөөс очих ирэх албаны хүн олширч, улаа унах, хүнс хэрэглэх явдал баахан олширч байсан боловч өвгөн сэтгэлдээ ер харамласан харшсан зүйлгүй харин ч урьд эзэрхгийн засагт өчнөөн төчнөөнөөр хэрэглүүлж зовж зүдэрч байснаа санавал одоо эрхтэй гэгээн засагтаа яаж зүтгэвч хамаатай юу гэж харин бусдыг ятгадаг ажээ. Гэтэл тэндээс улам байн байтал нам, эвлэлийн ба засаг захиргааны ажил явдал улам улам олширч аль ч өдөр элдэв янзын хувцас хунартай, элдэв зүйлийн ширүүн дошин ааш зантай, үзэхэд адилхан ард атал үнэндээ янз бүрийн үл мэдэгдэх үг яриатай тийм тийм хүмүүс тохиолдох нь тасралтгүй болсон ба бас нэг өдөр нэг хүмүүс ирсэнд цай идээг бэлтгэн өгч, аятай сайхнаар зочлоод, тэд нараас ямар албаар явааг асуувал тэдгээр хүмүүс нэлээд хачин ширүүн байдалтайгаар хэлэх нь:

	— Бид нар хөрөнгө хурааж явна. Та ангийн тэмцэл хурцадсаныг мэдэж байна уу? Японы эзэрхэг түрэмгий ба панзчин бадарчин манай улсыг эзлэх гэж байна. Бид болохдоо бол феодал лам нар ба нударган баячуудыг цөм эсэргүүцнэ. Та ямар ангийн ард вэ? Ард уу? Одоо болохдоо бол бүх дэлхийн хувьсгал мандаж, коминтерн болохдоо гэж манай улсыг болохдоо удирдана гэх зэрэг учир утгагүй үг зөндөөг хэлжээ. Товуудай ба түүний гэрийн хүмүүс тэдгээрээс ихэд айж ялангуяа хөрөнгийг хураана гэсэн үгний учрыг мэдэхгүй гайхахдаа асуухаас эмээн суужээ. Товуудай бол арван нэгэн оны үе буюу Автономит ноёдын засгийн үед ихээхэн ядуу байсан боловч ардын засаг мандсанаас хойш нэлээд хөрөнгөжиж бодын тоо жар далаад л болсон ажээ. Тэдгээр хүмүүс эд нарын хөрөнгө малын тоог хүртэл аваад явжээ. Хожим сонсвол зөвхөн феодалын хөрөнгийг хураахаар явсан ажээ. Удалгүй хот хөдөө орон нутаг бүрд феодалын хөрөнгийг хурааж гэнэ гэх яриа дэлгэрч тийнхүү хураасанд урьдын дарлагдаж мөлжигдөж явсан ардууд баярласнаас биш гомдсонгүй ажээ. Гэтэл энэ хэрэг улам үргэлжлэн удаа дараа хөрөнгө хураах явдал гаргаад ямар нэг тайж түшмэл буюу тэдгээрийн холбогдолтой лам нарыг хүртэл ялгалгүй хурааж сүм жасын хөрөнгө малыг хүртэл хурааж байна. Ингэж тэгж байна гэх зэрэг цуурхлууд гарчээ. Ялангуяа ардын дунд бага зэрэг мал хөрөнгөтэйг нь нударган баячууд гэж шүүмжлэх шүүмжлэл үргэлжлэн гарч ирэх болжээ. Тэр үест өвгөн Товуудай харин ямар ч учрыг олохгүй болж гайхан мэлмэрч суух болсон ба сүм хийдийн дээд лам нар нь доорд ламаа хатгаж зориуд зүйл зүйлийн үг цуурхлыг нэмж дэлгэрүүлэх зэргээр үймээнийг улам эрчимтэй болгон дэлгэрүүлэх болжээ. Бас хошуу сумдаар тийм кампанийн ажил зохистой явуулга ангийн тэмцлийг улам хурцатгаж явна гэсэн эрэгтэй эмэгтэй зүйл бүрийн элч ч биш энгийн ч биш элдэв өнгийн хүмүүс явж алба унаа үнэхээр хүчрэгдэхгүй болж ирсэн ажээ.

	Нэг өдөр Товуудайн багш лам Ренчиндорж гэгчийн бие зориуд эдний нэг хот айлаар хэсжээ. Өвгөн Товуудайн гэргий багшийг үзэж хол угтан морийг авч тэдний бага хүүхэд нь нохой хорин төдий тэр багшийгаа гэрт оруулахад лам ийш тийш ихэд цочин айсан хэлбэртэйгээр ажигласаар түргэн гэрт оржээ. Өвгөн босож багш ламын амрыг эрээд ямар тухай морилж явааг гайхаж, цай идээг шамдан бэлтгэнэ. Лам өвгөний бие тэнхээг асуусны дараа алба явдал таны үүгээр тайван байна уу гэхэд өвгөн санамсаргүй. Тайван сайхан байна гэжээ. Лам түүнийг сонсоод нэлээд цочсон мэт болж улцан хоёр нүдээр Товуудайг баахан сэжигтэйгээр харж: Үгүй танай энд ямар наран гараад тийм тайван сайхан байгаа юм гэхэд Товуудай мөн цочин сэжиглэж: За багшийн түүгээр ямар явдал болов? Бид ч яах вэ даа багшийн шүтээнд залбирч энэ өдөр амь мэнд шүү байгаагаа айлтгаж байна даа. Түүнээс биш цаг төрийг яахан мэдэх аж. Лам төдий сэжгийг хурааж:— Ай за тийм бол яах вэ. Ер нь сүжигтэй байж үзээрэй та минь. Одоо цаг цөвүүн болж хүн малд аюул их, зуд шуурга цагтаа болохгүй шүү. Та үзэхгүй юу? Энэ ардын нам гэдэг оросын номтнууд бурхан шашныг баллах нь байна шүү. Зөвхөн миний хийд дээр дээрээс албаар хар болгосон хүмүүс зуу гаруй болоод байна. Тэр дээрээ жас жавын хөрөнгийг хурааж, бурхан сахиуснаас хүртэл албан татвар авна гээд сүм дуганыг нурааж, номын хувцас, бурхны хэрэглэлийг худалдаанд гаргуулж байна. Тэгээд бас хөрөнгөтэй юмтай хүнийг үзэж чаддаггүй гэнэ. Ардын хөрөнгө малыг хамтралд оруулах гээд хурааж байна гэнэ. Энэ чухам муу цаг гэдэг боллоо шүү. Бурхны номд байдаг юм. Ийм цаг ирэхтэй хамт Шамбалын дайн гарах ёстой гэж дээд гэгээдээс хэлсэн юм. Одоо Банчин Ринбүүчийн гэгээн өвөр монголд заларч ирээд байна гэнэ. Та бүхэн амь нас эд хөрөнгө бүхнээ тэвчиж ганцхан шашин бурхны үйлст даатган өргөх хэрэгтэй. Та бидний багш шавь болж номын барилдлага хийсний ач гагцхүү энэ цагт үүгээр болох байна. Одоо Хүрээ хөдөө газар бүр ихэс лам нар номтон мяндагтан нарыг барьж шууд алж талж чухам сүрхий аюултай таван завсаргүй арван хар нүгэлт хэргийг энэ улаан нам гэдэг хийж байна. За багш нь би амьд байгаа дээрээ энэ учрыг та бүгдэд хэлэх гэсэн юм. Одоо гагцхүү цагийг хүлээж байгаарай гэжээ.

	Тэр үест Товуудай болон түүний гэргий эдгээр сүрхий үгсийг сонсоод ухаан мэдээгүй болох шахаж, айн гайхаж наманчлан залбирч байтал гэнэт гадна нохой хуцав. Тэд нар ихэд цочиж лам нэгэнт шийдсэн хүн тул үл хөдөлнө. Гэнэт гаднаас хоёр хүн орж ирснийг үзвэл тус сумын захиргаан дээр төвөөс ирж суусан хоёр шинэ хувьсгалч ажээ. Тэд нарт цай идээ өгсний дараа тэд нар мөнөөх ламыг туйлын зэвүүнээр харах бөгөөд нэг нь Товуудайд хэлрүүн:

	— За таны алдар Товуудай гэдэг бил үү? гэхэд тийм гэлээ. Тэр хүн нэг дэвтэр харандаа гаргаж хэлрүүн: 

	— За таны мал хөрөнгийн тоо бүртгэлийг авахаар ирсэн юм. Тэгээд танд хэлэх нь одоо бол манай улс нийгэм журмыг байгуулж таван жилийн төлөвлөгөөгөөр төгсгөх ба ард бүхнийг сайн дураар албадалгүй хамтруулах гэж буй тул таны бие хамтралд орох саналаа заавал өгөх хэрэгтэй.

	Хэрэв хамтралд орвол элдэв эрхийг эдлэх ба эс орвол хэрхэвч үл зохилдох учир буй тул та юу гэж санана. Товуудай:

	— За би нас хөгширсөн хүн тул одоо цагийн явдал хэргийг сайн мэдэхгүй юм. Гэвч олны байдал ямар бол арга буюу дагах ёстой биз дээ гэвэл тэр хоёр даруй баясаж: 

	— Тийм тийм. Зөв зүйтэй. Одоо даруй саналаа өгвөл өөр ямар ч өгүүлэлгүй гэж шаардана. Товуудай гайхаж мэлмэрч бас багшийн өөдөөс нэг зэрэг харж гайхаад. За би оръё доо гээд хөрөнгө малаа тэмдэглүүлэв. Тэр хоёр асууруун:— Та хэчнээн бод малын хувь хөрөнгө оруулах юм бэ? гэхэд өвгөн гайхаж асууруун: 

	— Үгүй тэр чинь ямар юм авдаг юм. Энэ байгаа хөрөнгөө өгвөл болох болов уу гэхэд нөгөө нэг нь өгүүлрүүн: 

	— Өвгөн гуай баахан учир суртлаа мэдээгүй хоцорсон хүн ажээ. Одоо хүн бүхэн дуртайяа хамтралд орж хүн бүр боловсон нийгмийг байгуулж байна. Хамтралд орох гэгч хамаг хөрөнгөө цугаарыг нийлүүлэх, хагасыг нийлүүлэх, эсхүл нэг хэдэн бод мал өгөх алин боловч өөрийн дур мэднэ гэв. Тийм бол энэ удаа би таван бод өгвөл болох уу? Дараа учир байдлыг сайтар мэдэж танилцаж жич болбол болох болов уу? Тэр хүн болно болно гэж мэдэгдээд одов. Тэдгээрийг дөнгөж гармагц лам хэлрүүн:

	— За та үзэв үү! Ийм юмс ийм учир нь үл мэдэгдэх юм ярьж та бүхний хөрөнгө малыг сарниулахын тэмдэг болой. Та үүнээс илүү сүрхий юмыг үзнэ. Миний хэлснийг та санаж суугаарай! гэж төдий нэлээд сууж нэлээн юм ярилцаад явсан ажээ.

	Тэндээс эхлээд Товуудайн толгой ихэд эргэж, ер ямар ч учрыг сайн мэдэхгүй болсон ба ялангуяа орон нутаг дээгүүр нугалаатны элдэв зүйлийн албадлага шаардлага ба хавчлага хардлагууд нэн чангарч, нутгийн ард нэг хотын нэг гэрийн хүмүүс боловч бие биесийг баян хоосон, баруун зүүн, гэлцэх ба хүнд сурталтай өвгөн нударган баян гэж зарим ухваргүй залуучууд учир зүггүйгээр өгүүлэлдэх ба сайн муу үгсээр бие биесийг доромжлох, гүтгэлцэх болж ер хууль ёс дүрэмгүй болж урьдын шударга сайн ардыг хүртэл цөм нэг бүрд, нэг зүйлийн муу нэр цолтой болгож хөндийрүүлэн харилцан завсардуулсан нь үзэшгүй болжээ. Энэ байдлыг нь феодал ангийн этгээд улам ашиглан хатгаж үймүүлээд хажууд сэтгэлээ ханатал баясалцан байх ба энэ байдлыг нь лам нар улам төөрөлдүүлэн цуурхуулж нэг хотын сайхан ах дүү байсан ард нь сүүлдээ бие биесийг хардаж хялалзан, өдөрт элдэв өө сэв эрэлцэх шүүмжлэлцэх ба шөнөд буюу бүх алс холын даваан дээр мод шийдэм барилцан хардалцахад хүрчээ. «Аяа ямар муухай цаг, ямар аюул гамшиг бидэнд тохиолдов. Бидний ардууд даан ч ийм буянгүй болж, тэнгэр буруу үзсэн юм болов уу даа. Эртхэн үхэж далд орох юм сан» гээд өвгөд хөгшид нь гутарч гомдон суух ба зарим залуу эрчүүд нь «хөрөнгө мал байсны ч хэрэггүй болжээ» гээд мал хөрөнгөө үрэх болон зарим хий хөөрүү өвчтэй нь биеэ ямар нэгэн их гайхамшигтай хувьсгалч болсон мэтээр бодож урьд юу байсан, хожим юу болохыг огтхон ч мэдсэнгүй дэмий л аль тохиолдсоноо шүүмжлэн муучилж түүндээ сэтгэл нь ханаж баясах шиг явах ба эцэст өөрийн мунхагтаа өөрөө аргагүй түрүүлэх болж нийгэм журмыг байгуулж бий нь энэ гээд бусдыг нэгэнт шүүмжилсэн тул өөрөө шахагдан хэдэн цөөн малаа хамтралд нийлүүлээд түүнийг харж үзэхийн оронд нэгэндээ гэм бурууг үүрүүлэх шалтгаан замыг эрэн, завшаанаа сайныг шилж унаад, тарганыг шилж идээд, эртхэн дуусахыг бодох бөгөөд мал маллах гэгч туйлын харштай хэрэг тул мал хөрөнгө барагдмагц эрдэм сургуульд ороод хожим засгаар тэжээлгэнэ гэж «гүн ухаанаар» бодож юуны ч үл мэдэн амьтны элэг инээдэм болж дээгүүр өлөлзөн явна. Зарим нэг хичээл оролдлоготой буюу үнэнч шударга олон таван үг үгүй хэвийн зүтгэж яваа хүмүүсийг иймхэн тиймхнээр шүүмжлэн муучилж түүний ажил оролдлого ба гишүүн зэргээс нь хөөн зайлуулж бас түүний амьдрах замыг туйлын хортойгоор хавчин боогдуулж, хувьсгалт нам засагт эсэргүү хандуулахын тулд туйлын хортойгоор хавчин шаардаж, гүтгэн буй байдлуудыг үзвэл тэдгээр гэнэт гарсан хирээ мэдэхгүй хувьсгалчид нь үнэндээ хувьсгалын багийг өмссөн улс төр ба олон нийтийн дайснууд илт мөн болох нь Товуудай өвгөний нүдэнд илэрхий үзэгдэнэ.

	Урьдын феодалуудыг нөгөө хувилсан харгис гэж нэрлэж байсан бол одоо тэдгээр хуурамчдыг ямар зүйлийн харгис гэж нэрлэхийг мэдэхгүй гайхаш алдарна. Юу ч атугай энэ хэдэн мал хөрөнгө байснаас эд нар ийнхүү галзуурч бас зовоож буй тул бүр мөсөн дуусгаад чи ч хоосон, би ч хоосон суухад яах вэ гэж дотор нь бодогдоно. Гэтэл тэр нэгхэн жилийн дотор ийм тийм алба татвар, ийм тийм тусламж гэсээр бас ийм тийм хамтрал коммун нийгэм журмын хэрэг, тийм ийм гишүүний татвар гээд өгсөөр бараг бараглахыг шахсан байсан ажээ. Нэг мэдэхэд Товуудай өвгөн долоон үхэр, нэг морь арваад хонь ямаатай болж, одоо сая хоосон ядуугийн ангид багтаж хачлагдах шүүмжлэгдэхээс бага зэрэг хэлтэрч хоолтой хоолгүй суух болжээ. Тийнхүү байтал эмгэний бие өвчтэй болж хэдэн хүүхэд нь ийш тийш тарж одсон бөгөөд ганц их хүү нь ямар нэг завшаанаар хоршооны ажилчин болж түүний хүчээр дөнгөж дангаж суусан боловч урт холыг бодох аргагүй болжээ. 

	 

	7. Гашуудлын нулимс

	 

	Нэг өдөр Товуудай өвгөн уйтгарлан зовж тэсэхгүйдээ өмнөд нэг довон дээр гараад ийш тийш ажиглан үзэхэд урьдын сайхан уул тал дэлхийн байдал хүртэл өөр болсон мэт үзэгдэж, зузаан их өвс ногоо үл үзэгдэн тарчиг шар хиагууд халцгай газартай холилдох ба энд тэнд айл гэр нэг хэд үзэгдэвч түүнийг гадуур хонь мал арав тавын төдий байх байхгүйн хооронд харагдана. Харин нэг хэсэг эцэж туйлдсан, өвдөж хамуурсан хамтралын хэдэн морь мал эзэнгүй зэрлэг гөрөөс мэт энд тэнд явна.

	Дөрвөн зүгт харанхуй манан униар татаад ганц нэг хүн маш уйтгартайгаар гэлдрэн сажлан гэрээс гарч явах нь харагдана. Тэр баруун уулын энгэрт хоршооны салбар гэдэг нэг бяцхан модон байшин ирийж харагдах бөгөөд гадна нь хүн байтугай нохой ч үл харагдана. Харин орой дээр арваад жилийн өмнө ув улаанаар гэрэлтэж байсан нэг бяцхан дарцаг нь салхи шуурга цас бороо, элдвийг нөхцөөсөн төлөвтэй ихэнх тал нь зэвхий цагаан болон хувирчээ. Гагцхүү түүний дотор нэг утсан төдий улаан туяа тусаж байх шиг санагдана.

	Өвгөн Товуудай энэхүү байдлыг үзээд сэтгэлийн дотор хав харанхуй болж урьдын сайхан уул талын уужим нутаг хэвээр боловч түүний дотор бялхаж дүүрэн бэлчиж, уул ус нижигнэтэл цуурайтаж, олон баян сүрэг мал бүрхмэл харагддаг байсан нь огт үзэгдэхгүй шахам болсныг бодож уртаар шүүрс алдан сэтгэлийн үзүүр эмтэрнэ.

	Аяа! Монголын буян барагдах цаг болжээ гэж гэрийн өөд гэлдрэхэд хоёр хөлийн хүч барагдаад золтой бүдэрч унахыг завдав. Дөнгөж дангаж амарсаар гэртээ хүрч ирвэл хөгшин эхнэр нь огт чимээгүй хэвтэнэ. Өвгөн ихэд цочиж яаран очиж ажиглан үзээд гарыг нь баривал хамаг бие нь цэв хүйтэн болж хоёр нүд нь цааш эргээд амьсгал тасарчээ. «Гэгээн бурхан минь би чинь яадаг билээ. Адагтаа өвгөн намайг ганц биеэр байж байгааг мэдсээр чи минь юунд нөгчив» гээд уйлсан боловч хатангир болсон нүднээс нь ер нулимс гарсангүй. Өвгөн төдий сэтгэлээ засаж:

	— За яах вэ. Чи бид мэт нь энэ цагт эртхэн үхсэн ч дээр биз гэж ганцаар үглэж бурханд зул асааж эмгэний нүүрийг бүтээн өөрөө гадна гарч үүдийг бэхлээд гадуур маань уншин нөгөө нэг муу гэртээ орж суув. Тэр үест нар ч орой болж тэнгэрийн байдал бүрхэг байна. Хэдэн мал байвч хариулах эзэнгүй тул гадуур дураар явах бөгөөд хэдэн хонио айл дээр хамтруулсан тул гэрийн гадна нь саалийн хэдэн үнээ ирнэ. Саах хүн нь ойроос өвчтэй байж одоо нэгэнт нас барсан тул үнээ тугал нь түүгээр бие биеийг олж хөхөхөөс өөр аргагүй болжээ. Их хүү нь гадуур явдаг бөгөөд заримдаа ирнэ, заримдаа үгүй дунд хүү нь цэрэгт явсаар удсан бөгөөд бага хүү нь сайн дураар хот явсаар олон жил болжээ. Юу хийж яаж явдаг ба амьд үхсэнийг ч үл мэднэ. Нэгэн хөгшин саарал морь тэдний гэрийн гадна, заримдаа чөдөртэй аргамжтай, заримдаа сул байдаг боловч энэ өдөр ажиглавал хаа одсоныг үл мэднэ. Айл аймаг ийш тийш тархаж бие биестэй холбогдохоос эмээлцэн холдон зайлсан бөгөөд өвгөн Товуудай мал хөрөнгө ч үгүй болсон тул бэлчээр ус эрж нүүх ч явдалгүй болж, тэндээ өнчин бор гэр үлгэр жишээ болон суурьшжээ.

	Өвгөн Товуудай хоол цай ч идэж уусангүй, өглөө хөгшин цагаан морио олж, их хүүгээ эрэхээр шийдвэрлээд унтъя гэтэл нойр хүрэхгүй урьдын явдлыг бодъё гэтэл бодлогод юу ч орохгүй бүр арга ядан байтал гэнэт огторгуй дээр нэг их цагаан гэрэл татаад түүний өмнө нэг эр зогсож байв. Тэр хүн «Ай өвгөн гуай! Та нааш ир» гээд Товуудайг удирдан аваачив. Нэг уулын орой дээр гараад цаад уруу харвал тоо томшгүй мал сүрэг майлалдаж, үймэлдэж, олон цагаан гэр хэсэг хэсгээр зэрэглээд түүний дотор олон залуучууд давхилдан үймэлдэх нь ямар нэг их найр наадам хийж байгаа шиг харагдана. Гагцхүү тэдгээр айлуудын орой дээр улаан туяа цацарч, төв дунд нь нэг их улаан туг алтан соёмбо гялалзана. Товуудай сэтгэл дүүрэн баясаж «Энэ чинь манай сайхан монгол орон биш билүү» гэхэд тэр хүн «Тийм тийм. Урьд ийм байсан бөгөөд хойшид ч ийм байх ёстой болно. Таны гэр хаана байна» гэхэд өвгөн яаран «тэр байна» гэж эргэж харахад гэр нь эс үзэгдэв. Ихэд гайхаж өөрийн гэрээ эрэн ажиглавал тэр олон сайхан гэрийн дунд байгаа шиг санагдана. «Хүү минь ээ! Миний гэр чухам хаа билээ» гэж асуувал тэр хүн хэзээнээ үгүй болсон тул «хүүхээ» гэж нэгэнт хашхирвал нэг зүүд бөгөөд Өвгөний бодож явсан бодлого нь харин нэг хэсэг зүүд болон үзэгджээ.

	Тэрхүү зүүдээ билигт бодож даруй сэтгэлээ баясгаж байтал үүр цайжээ. 

	Өглөө гаднаа галлаж цай чанаад бага сага юм идэж цагаан морио эрэхээр одов. Бага үд болтол үүгээр түүгээр зөндөө эрсэн боловч ер морь малын бараа ч харагдсангүй. Гагцхүү зүүн хойд хонхорт нэг том малын сэгэн дээр хэрээ шаазгай нэг хэд байх шиг харагдана. Өвгөн сэжиглээд түүнд очсонгүй буцаж ирээд гайхан зовж суутал гэнэт нэг хүн довтлон ирэв. Үзвэл түүний их хүү ажээ. Балдан морины хөлийг тушиж наашаа иртлээ гэрийн үүдийг бэхэлснийг үзээд Аав аа! Энэ чинь юу болсон бэ? гэхэд өвгөн Ай хүү минь! Урьд өдөр муу эх чинь нас барсан шүү. Чи минь ирсэн нь сайн боллоо гэхэд Балдан түүнийг сонсоод цээжний дотор элэг зүрх нь өвдөх шиг боллоо. Балдан хэдийгээр бичиг үсэггүй нэг бүдүүлэг ард боловч эцэг эхдээ элбэрэл журамтай хүү болой. Төдий эцгийн бие тэнхээг асууж нэг зэрэг нүдний нулимсыг гаргаад:

	— За одоо яах вэ, Аав аа гэв. Товуудай арга барсан байдалтай хэлрүүн:— Одоо яах вэ даа. Урьд адил буян ном үйлдэж болох биш. Тэр дээр тийм хөрөнгө ч байх биш. Яах вэ даа, бид муу хөгшнөө лам багшид нэг ерөөл айлтгаад нэг хүн олоод нутаглуулбал боллоо. Чи минь бушуухан сэмхэн явж, багшид айлтгаад бас нэг хүн олоод ир дээ гээд нэг их улс төрийн хэрэг гарсан мэт маш ихэд нууж хавчиж захина.

	Хүү нь төдий мордон давхиж бараа туруугүй одов. Нэлээд хэдэн цаг болсны хойно зориуд нэг муу хувцсаар халхалсан ламын хамт довтлон ирж эхийн хойдын явдал, бурхан ном болон нутаглуулах явдлыг тухайн байдлаар гүйцэтгэсэн болжээ. Тэр ламд үлдсэн хэдэн үхэр малаас хамгийн сайныг шилж хайргүй барьж, маш талархал хүргэж буцаав.

	 

	8. Зүүд мэт учрал

	 

	Тэндээс их хүү нь эцгийн дэргэдээс үл холдоно. Нөгчсөний хэргийг өнгөрөөсний дараа хүү эцэгтээ хэлрүүн:— Аав аа! Багш нэг сонин юм айлдаж байна. Эцэг нь цочиж юу гэж айлдав? гэхэд хүү хэлрүүн— Одоо олон нутагт гэгээдийн хөдлөх цаг болсон шүү. Шамбалын дайн эхэлж Банчин богд их цэрэг аваад Япон гэдэг улсыг хотлон Монголын Улаанбаатар гэдэг хүрээ их хотыг эзлээд байна. Энэ хавиар хутагт гэгээдийн цэрэг хөдөлсөн болой. Түүнийг шар цэрэг гэнэ. Тэр цэрэгт орж улаан цэрэгтэй байлдах хэрэгтэй. Улаан цэргийг хар цэрэг гэж нэрийднэ. Энэхүү байлдаанд үхэхээс айхгүй явах хэрэгтэй. Түүнд үхсэн амьтан бүхэн бурхан болно гэж хэлж байна гэхэд Товуудай нэлээд юм бодсон байдалтай болж суугаад хэлрүүн:— Ай хүү минь! Чамайг явуулаад би өөрөө яаж үхэх вэ. Би дагаад явъя гэтэл явах чинээ үгүй болжээ. Тэр дээр хоёр хүү чинь улааны талд яваа биш үү. Иймд ах дүү хоёр хоорондоо яаж алалдах вэ? Чи ийнхүү учрыг айлтгасангүй юу гэхэд Балдан би багшид мөн тэгж хэлсэн. Гэтэл багш хэлэх нь:— Шашин бурхны төлөө явахад ах дүү, аав, ээж гэх явдалгүй, харин цагийг хүлээж суугаарай гэсэн гэхэд эцэг нь ямар ч эрс бодлогогүй дэмий л гайхан мэлмэрч сууна.

	Тэр үест үнэхээр эсэргүү бослого гарч, айл аймаг орон нутаг, олон хоршоо захиргаануудыг сүйд болтол галдан шатааж улаан цэрэг мордон гарч эсэргүүг даран сөнөөж яваа цаг ажээ. Энэ учрыг эд нар огт олж мэдээгүй бөгөөд гагцхүү тэр ламаас мэджээ. Нэг өглөө Балдан морио эмээллэж холын айлаар хэсэж элдвийг сонсохоор явахад эцэг нь гав ганцаар үлдэж бурхны өмнө зул асаан чин үнэн сүсгээр нүд аньж залбиран мөргөл хийж байсан билээ. Гэтэл түүний санаанд нэг хүн дуудах шиг болов. Өвгөн «Хөгшин минь бурхан сахиусаа өөд татахын тул үнэн буянтай эгшиг дууныг хайрлаж байна» гэж сэтгэн нэн ихэд сүсэглэн залбирч «Ай, гурван эрдэнэ минь бид мэт хөгшид ч яах вэ. Хэдэн муу хүүхэд охид болон монголын түмэн зовлонтон ардыг хойшид сайн зам мөрт оруулан соёрх» гэж залбирч мөргөв. Гэтэл тэр дуу нэн ойрхноо «Аав аа! Аав аа! Би байна шүү» гэж дуудав. Товуудай гэнэт гайхаж дуу гарсан зүгийг анхаарвал ар талд дуу гарах тул яаран эргэж үзвэл нэг жигтэйхэн хүн үүдэнд зогсож байв. Өмссөн хувцас орос янзын ногоон цэмбэн богино өмд цамцтай, элдэв зүйлийн буу зэвсгийг зүүж, Энгэрт нь улаан одон гялалзана. Том гэгчээр амаа ангайж аав аа намайг танихгүй байна уу гээд цагаан шүд нь ярайна.

	Товуудай аав аа гэхийг сонсож сайтар ажиглавал түүний бага хүү Хас-Очир нь биеэр мөн байв. Эцэг хүү тэврэлдэн авч эцэг нь тэсгэлгүй сэтгэл уярч: Хүү минь чи бас ингэж амьд уулздаг юм байжээ гээд өөрийн мах цусны нэг амьд мөчиртэйгөө учирсанд дотор нь халуунаар бухимдаж цааш үг хэлж чадсангүй уйлав. Тэр хооронд ухаан нь балартсан бөгөөд хэзээ хойно нүдээ нээвэл гэр дүүрэн Хас-Очирууд болж бүгд их сүр жавхлантай бөгөөд цөм нэг адилхан нь ялгах аргагүй байв.

	Өвгөн гэнэт бодвол харин зүүдэлж байх шиг байна. Бас итгэхгүй Хас-Очирын гарыг чанга чанга баривал хүү нь үнэхээр байж байгаа шиг санагдана. Ер ихэд гайхаж ядаад хүүхээ чи бид хоёр амьд уулзаж байна уу?- Зүүдээр уулзаж байна уу? гэхэд хүү нь нэгэн зэрэг инээгээд «Аав минь ээ! Та хөөрхий хөгшин настай болж, муу бид нараа санасаар ухаан тань ямар болсон юм бол доо. Хүү чинь Хас-Очир би ирээд байна шүү.

	Би ардын улаан цэргийн нөхөдтэй ирээд байна шүү. Энэ хавиар явах зуур аав ээж гэр орноо эргэж ирэв.

	Ээж хаа очсон бэ? Ах эгч нар хаа очсон бэ, Яагаад ийм их ядарсан бэ? Гадна чинь ядахдаа нохой ч байхгүй, айл ч байхгүй. Яагаад ийм дорой буурай болсон бэ? гэхэд эцэг нь үг хэлж чадахгүй нүдний нулимсыг унагаах бөгөөд, ай хүү минь чамаас хойших зовлонг яаж өгүүлж барна. Эцэг эх чинь бид гэмгүй байсаар байгаад элдвээр хавчигдсаар ийм болж хоцров. Эх чинь тун саяхан өнгөрсөн болой. Эцэг чинь би ахтай чинь гэртээ өнөө маргаадрыг хүлээн сууна. Бусад нь цөм эзгүй болой. Бай байтал ярья даа. Одоо хүүхэд минь цай унд хийж идэж уугтун гэв. Эцгийн үгийг сонсож урьдын мал хөрөнгө аж байдал нь энэ мэтээр сарниж сандарсныг үзэж, сэтгэлийн дотор нэг үе маш гашуудан харамсах санаа төржээ. Хэдий тийм боловч дав дээр тэнхэрч үл чадахыг мэдэж урьдаар дайсныг яаравчлан үндсээр нь арилгахыг боджээ.

	Тэр үед баруун хэдэн аймгийн эсэргүүг төлөв устгаж цөөн үлдэгдлийг эрэн устгаж яваа үе бөгөөд нам засгийн ерөнхий бодлогод нугалаатны хортой буруу журмыг үндсээр өөрчилж, нийт улсын дотор шинэ эргэлтийн бодлогыг яруу тодорхойгоор тунхаглан явуулаад арван гурван аймагт нэвтэрсэн бөгөөд зарим газар арайхан хүрэлцэж чадаагүй байжээ.

	Тэдний гэрийн гадна нь өчнөөн төчнөөн хүмүүс бужигнаж, тэрэг ачаа хүржигнэх, улс үймэлдэх байдал бүхийд өвгөн ихэд гайхаж: Хүүхээ! Энэ гадаа чинь юу гэгч болоод байна даа? гэхэд Хас-Очир хэлрүүн:

	— Аав аа! Та гарч харвал харахгүй юу, таны дүү нар хүүхэд болох манай ардын улаан цэргүүд гэв. Өвгөн ихэд гайхаж хүүгээ түшсээр гарч үзвэл олон идэр сайхан залуу цэрэг, морь жагсаж цөм нэгэн жигд хувцастай ба тэдний дунд их улаан тугууд намирч, буу жад яралзаж, хурц сэлэм гялалзана. Том том машин тэргүүд дээр зүйл зүйлийн том жижиг буунуудыг зоож хуягт тэрэг, танкнууд явалцан өнгөрөх ба огторгуй дээгүүр их шуугиан гарч ардын цэргийн агаарын зэвсэг нисэх онгоц, аэропланууд өнгөрөхийг үзээд Хас-Очир эцэгтээ тайлбарлан хэлж байв. Олон цэргүүд ура гэж хашхиралдан нэгэн зэргээр эгнэлдэн жагссан нь шугам утас мэт бөгөөд тэдний гэрийн өмнөх замаар өнгөрөн гарна. Ардын цэргийн сүр хүч, түүний жавхлантай сайхныг үзээд «Энэ бол манай монголын малчин нүүдэлчин ардын үр хүүхэд ажээ. Юутай ийм сайхан сүр жавхлантай болсон юм бэ. Ийм хүүхэд минь их улс төрөө мандуулж байж» гээд өвгөн дотроо дахин уярч нүдний нулимс хаанаас гарсныг мэдэхгүй булаг мэт цувруулав.

	«Манай монгол ийм сайхан сүр хүчин, эрх мэдэлтэй болсон атал ард бидний аж төрөл болох хэдэн малыг минь элдэв зүйлээр сандраан сарниулахад хүргүүлсэн нь чухам ямар хүний ямар учиртай ямар бодлоос болсон юм бол» гэж гайхан гашуудна.

	Түүний тийнхүү гайхахыг хүү Хас-Очир нь илт мэдсэн мэтээр ингэж хэллээ, 

	— За эцэг минь! Танд би хэдхэн үг хэлье. Манай цэргүүд явж өнгөрсөн тул би бас явалгүй горьгүй.

	— Аав аа! Та сайхан сонс! Энэ ардын эрхт засгийг Сүхбаатар, Чойбалсангийн зэрэг хэдэн үнэнч гавьяат нөхөд байгуулсан юм. Тэгээд гэтэл эцэг нь тэр хоёр танил нэрийг сонсмогц: За тийм шүү дээ хүүхээ гээд Хас-Очирын үгийг тасалж, одоо тэр хоёр их ачтай хүн маань байна уу? Үгүй юу? гэхэд Хас-Очир хэлрүүн:

	— Ай Аав аа! Тэдгээр нөхдөөс одоо зарим нь биеэр байх нь байна. Гэвч их учиртай юм. Та сонсож байна уу. Юу гэвэл сүүлийн үе нэлээд хуурамч буюу хэтэрхий хувьсгалтнууд гарч тэд нар гагцхүү хувьсгалын эрх ашгаар нэр зэргийг олохын тул зөв буруу хамаагүй ажиллаж улсын хэргийг тэд нар дураар явуулахдаа ард түмний үнэн хүсэл, тус улсын онцгой байдлыг мэдэхгүй, энэ өдөр нийгэм журам гэдгийг түргэн байгуулна гэж ард түмний мал аж ахуйг хавчиж, аль нэг хөрөнгөтэй, малтай, амьдралтайгаа өмчийн хөрөнгөтөн, нударган баячууд гэж харгисалж, аль нэг үнэнч шударга зөв санаатныг баруун бөөрөнхий гэж балмад муугаар нэрлэж, хавчиж, монголын түмэн ардад туйлын зүдүүрлийг учруулсан юм. Гэтэл өвгөн сая ихэд сэргэсэн мэт. За тийм. Үнэн үнэн. Хүү, минь үнэн гээд нүдний нулимсыг арчиж гомдлоо гаргахаар шийдвэрлэж эхэллээ. Хас-Очир цааш хэлрүүн:

	— Түүгээр барахгүй шашин төрийг тусгаарласан хууль ёсыг зөрчиж шашны хэрэгт оролцож лам нарыг албадан хар болгох ба лам ба ардын хооронд зүйл зүйлийн харшлуудыг гаргаж, сүсэгтэн доорд ардын дур сүсгийг доромжилсон байна. Гэтэл өвгөн машид зөвшөөрөн үнэн, үнэн, зөв зөв! гэх бөгөөд хүүгийн үнэн сайхан үгст уярч нүдний нулимс нь дахин цуварч, хоёр гар нь сарвалзаж чухам түүний сэтгэлтэй, тавтай нийлэлцсэн бөгөөд хүүгээ ямар нэг гэгээн онолтон болж гарч ирсэнд ихэд баясан хайрлаж үгээ хэлж чадахгүй байна. Хас-Очир хэлрүүн: 

	— За аав аа! Тэгээд энэ олон буруу явдлуудыг намын онц гуравдугаар бүгд хурлаар хэлэлцэж цөмийг үндсээр нь буруушаан шинэ эргэлт гаргах бодлогыг явуулсан байна. Энэхүү шинэ эргэлтийн бодлого бол ардын мал хөрөнгийг өсгөх үржүүлэх, баян элбэг болгох ба урьдын олон хавчлагуудыг устгаж, цөм ардын дураар болгосноос гадна шашин бурхандаа шүтэх итгэх явдлыг цөм өөр өөрийн дур сүсгээр болгосон. Одоо энэ бодлого тун саяхан үүссэн тул манай үүгээр хүрэлцэж ирээгүй байна. Удалгүй ирэх тул та нүдээр үзнэ гэжээ.

	Өвгөн эдгээр сайхан үгийг сонсоод сэтгэлийн дотор гэв гэнэт ямар нэгэн гэрэл туяа орсон мэт саруулхан болж баярласан сайшаасныг өгүүлэвч барахгүй бөгөөд хамаг биед нь шинээр урьдын залуу тэнхээ тамир орсон шиг санагдаж: Ай бурхан минь. Хөөрхий ямар хүн бид бүхнийг аварч, яаж ийм сайхан бодлогыг гаргав гээд наманчилж асуухад Хас-Очир хэлрүүн:

	— Энэ нь ардын хувьсгалт нам, засгаас гаргасан шинэ бодлого гэхэд Товуудай:

	— Тэр ардын нам чинь өнөөх бид нөхдийг авардаг Сүхбаатар, Чойбалсан нар мөн үү хүүхээн! Хас-Очир эцгийн саналыг дагуулж тийм тийм тэр Сүхбаатар хэзээний наснаас нөгчсөн боловч түүний хоцроосон ардын нам ба гавьяат удирдагч Чойбалсан нар бий гэв. Товуудай бас асууруун энэ олон цэрэг юу юм хүүхээн? гэхэд Хас-Очир хэлрүүн: Саяын ярьдаг энэ их нугалаатан нарын буруу явууллагын хажуугаар түүнийг ашиглаж, хуучны манийг дарлаж байсан феодал ноёд ба шашны нэрээр амьтныг өмгөөлөгч өчнөөн төчнөөн гэгээд хувилгаад гарч учир мэдэхгүй ардуудыг хатган хөдөлгөж зэвсэг шийдэм бариулан бид бүхэн ба бидний ардын засгийг устгахаар хөдөлсөн болой. Иймд ардын цэрэг бид нар өөрийн их нам засаг ба их жанжны тушаалаар мордож, манай энэ их хүчирхэг хурц зэвсгээр эсэргүү дайсныг бүрмөсөн дарж арилгаад одоо ийнхүү буцаж яваа гэв. Өвгөн мөн ихэд гайхаж мөнөөх ламын хэлж байсан үгийг санаад золтой л хэцүү хэрэгт ороход хүрсэн хүмүүс аж гэж бодно. Бас Хас-Очироос «жанжин» гэхийг сонсож ямар жанжныг асуувал, одоогийн улаан цэргийн их жанжин бөгөөд энэхүү шинэ эргэлтийг гаргасан ба эсэргүүг дарсан их гавьяат эр бөгөөд Сүхбаатарын сайн нөхөр болох үнэнч гавьяат Дэмид гэдэг хүн байдаг гэжээ. Өвгөн түүнийг сонсоод Дэмид гэдгийг сэтгэлдээ хатуу шингээж дотроо сүсэглэн байжээ. Хас-Очир төдий хэлрүүн: 

	— За аав аа! Та одоо ах эгч нарыг, ирвэл миний хэлсэн энэ учрыг хэлж, гэр малаа сэргээн, санаа сэтгэлээ зоволгүй урьдын хэвээр ажил төрлөө бодогтун! Айх аюул хавчих хавчлагагүй болсон шүү. Би Улаанбаатар ороод удалгүй дахин ирнэ гээд авч явсан эд мөнгө, бага сага зүйлийг эцэгтээ бүрнээ өгчээ. Эцэг нь хүүгээ дахин дахин үнсээд сайхан үгээр зөндөө ерөөж мордуулав.

	Хас-Очир дөнгөж явмагц Балдан хүрч ирэв. Эцгийн байдлыг үзвэл их л баяр хөгжилтэй болсон байна. Учрыг асуувал бага хүү Хас-Очир ирсэн, нам засгийн бодлого шинэ болж, шинэ эргэлт гэдэг гарсан гэнэ. Одоо ажил төрлөө хөгжүүлэхэд ямар ч саадгүй болсон гэх зэргийн сонссон мэдсэн үгээ хир чинээгээр хэлж өгсөнд Балдан мөн ихэд баярлаж би очиж учиръя гээд, төдий мориндоо мордож цэргийн хойноос давхижээ. Сүрт улаан цэргийн тоосыг таниад довтлон очиж дүүтэйгээ учран дээрх байдлыг дахин нэгэн зэрэг ярилцав Хас-Очир хөгшин эцгээ гэр малаа харж хамгаалан хөгжүүлэхийг ахдаа гүнээ итгэснийг юун өгүүлнэ.

	Тэндээс эхлэн эцэг хүү хоёр хэдэн цөөн мал хөрөнгөө энд тэнд айл аймгаас ба уул жалганаас цуглуулж бас учрыг айл аймагт хэлж, холдсон нөхөд ойртож, холын айл цуглаж хүн бүр баясаж хөгжилдөн байтал, үнэхээр улсын төвөөс албаны хүн удаа дараа ардыг хуралдуулан, шинэ эргэлтийн бодлогыг ухуулан өгөх бөгөөд урьдын аль хатуу догшин ба элдэв зүйлийн үл мэдэгдэх үгсийг ер ярьсангүй. Гагцхүү засгийн газрын тунхгийг уншиж тайлбарлана. Үүнд: Ард бүхний дотор ямар нэгэн өршөөлт тунгалаг нар мандсан мэт санагдаж тэсгэлгүй баярлацгаасан ба тэндээс тэдгээр олон зүйл байдалд нийлэмжгүйгээр байгуулсан хамтрал коммун болон элдэв зүйлийн үл бүтэх явдлуудыг хянаж устган халж, цөм ардын дур саналыг дагуулан тогтнуулсан ба хамтралд оруулсан ардын мал хөрөнгөнүүдийг уул эздэд буцаасан болон өртөө, улаа, албан татвар элдвийн явдал цөм хөнгөрч, анх феодалын дарлагдлаас ангижирч байсны сайхан үе байдалд дахин шилжин орж давхар нэгэн дарлагдлаас ангижирчээ. Товуудай өвгөн бол хэзээний сайн малчин бөгөөд малыг арчилж өсгөж хөгжүүлэх болон асарч сурвалжлахдаа үнэхээр чадамгай тул энэхүү шинэ эргэлтийн бодлого гарсныг баярлан угтаж, дахин залуу болсон мэт санагдаж, өдөр бүр үхэхийг бодож байснаа бүрмөсөн мартаж, нэг өдөр боловч амьд явах ба нэг малыг боловч асран үржүүлэхийг бодож ямар ч залуу хүнээс илүү идэвхтэй оролдоно. Түүний хүү нь бас ч хичээл бүхий хүн тул гэр малаа онц чухалчилж элдэв арга бодлогыг гаргаж бусадтай хоршиж, жин тээх, энд тэнд элдвийн ажил хийх зэргээр хэдэн төгрөг олмогц түүгээрээ даруй мал авч нэг хоёроор нэмэрлэнэ. Тэнгэр дэлхийн байдал ч зуд шуурга, хатуу бэрх цагийг нөхцөөж, тэр зун хур бороо орж, өвс ургамал дэлгэрч айлын мал тэвээрэн өөдлөх шинжийг олжээ. Товуудай өвгөний төөрч явсан охид бүсгүйчүүд нь гэр орноо эргэн эцэг эхээ үзэхээр ирж, хөгшин настай болсныг хайрлан ажилд туслалцан суужээ.

	Их хүү хойд айлын нэг сайн хүүхнийг гэргий болгон авч ажил төрөлдөө туслалцуулан айл өрхийн үүд хаалга даруй гэрэлтэн гийгүүлж дэмий нэг хоёр жил болсонгүй гэрийн гадна хонь мал адуу үхэр үргэлжид өсөн нэмэгдэж зузаарсан нь бараг хуучин хэвтээ ороход хүрсэн бөгөөд хоточ хар нь хон хон хуцалдана. Түмэн ардын дур хүсэл ба тэдгээрийн эрхэлсэн ажил төрөл гэгч монгол улсын хөгжиж мандахын үндсэн нөхцөл мөний тул засгийн бодлого зөвөөр зүглэмэгц улсын байдал аяндаа сэргэцгээж өчүүхэн төдий хэлбэлзэх нугарах бол олон түмэн гаслан зовлонг амсана гэгч нь үүнээс тодорхой үзэгдэв.

	Тэр үест өвгөн Товуудай сэтгэл дүүрэн баяртайгаар зуун насыг хүсэж аж төрөх ба гэгээн засгийн өршөөлт бодлогод сүсэглэн биширнэ. Тэгээд мөн урьдын адил ойр тойрны айлаар хэсэж хуучин хэвээр хүндтэй болж, тун саяхны нугалаатны хатуу сүрхий хавчигдал зовлонг өгүүлэлдэн, урьдын феодалын дарлалтай үлгэрлэнэ. Бас одоогийн нам, засгийн зорилго, бодлого, ёс суртал нь чухам ямар учиртайг ихээхэн анхаарах болсон бөгөөд үүний дотор эрхбиш үнэн гайхамшигтай учир заавал байна гэж ярилцана.

	Товуудай өвгөний сэтгэл санааг туйлын ихээр мөрөөдүүлэх нь түүний бага ба дунд хүү болой. Энэ хоёр хүүтэйгээ хэзээ дахин учрах билээ гэж цаг ямагт бодож заримдаа нойргүй ч хононо.

	 

	9. Санамсаргүй аян

	 

	Товуудай өвгөн нэг өдөр гэрийн гадна хөмөрсөн араг дээр наранд нуруугаа ээж суутал гэнэт тэр зүүн талын дэнж дээр нэг зурвас тоос татаж нэг юм явах шиг болон ар талаас өрөөлдөн гарсан тоос нь замхарч завдалгүй зам дагуу урт хөшиг татсан сум мэт гялалзан айсуй бололтой харагдана.

	Төдий сайтар ажиглах санаатай нүдээ арчаад харах гэтэл харин хэзээний тэдний гэрийн гадна хүрч ирээд олон ноход боорлон хуцна. Үзвэл нэг суудлын машин бөгөөд дээрээс нь хоёр хүн бууж ирээд:

	— За Товуудай авгай амархан сайн байна уу? гэж байна.

	Өвгөн яаран босож дээлийг мөрөнд хэдэрч хариу мэндэлж дотогш оруулав. Гэрийн хүмүүс яаралцаж цай идээг бэлтгэж байх бөгөөд өвгөн Товуудай тэдгээрээс: Эрхмүүд хаанаас хаашаа морилж яваа вэ? гэж хүндэтгэн асуув.

	Тэдгээрийн нэг нь төдий инээмсэглэж хэлэх нь Товуудай гуай! Та намайг танихгүй байна уу гэнэ. Товуудай сая гайхаж ажиглаад: Ай хөөрхий энэ чинь манай Гомбо биш үү! Муу ах чинь нас дээр гараад нүд муу болсны дээр ийм чийчаантай ирэхийг үзээд огт ойрын хүн гэж санасангүй шүү. За хүү минь аль орох гэж яваа вэ? гэв.

	Гомбо хэлрүүн:

	— Бид нар чухам танайд ирэхээр гарсан гэв. Товуудай дотроо шивгэнэн гайхаж:— За хүү минь ямар тухай манай муу гэрт ирсэн юм бол доо. Гомбо хэлрүүн:

	— Энэ нөхөр бол Улсын төв нийслэл Улаанбаатар хотоос зориуд яваа хүн. Одоо манай нам засгаас ардын мал аж ахуйг хамгийн нэгдүгээр чухал хэрэг болгож зориуд Мал тариалангийн яам байгуулсан ба одоо хуучны хашир сайн дадлагатай мэргэжилтэй малчин ардыг улсын төвд хуралдуулж ардын мал аж ахуйг улмаар өсгөн хөгжүүлэх гэнэ.

	Иймд тус сумын дотор хамгийн томоотой хашир сайн малчин гэвэл Товуудай ах таны зэрэг хэдхэн өвгөд бий тул сумын захиргаанаас таныг явуулахаар томилж, намайг хэлээр ирүүлсэн. Иймд та одоо явбал сайн байна. Өвгөн түүнийг сонсож засаг төрөөс малын ажилтныг чухалчилж, хуучны муу малчин адгийн намайг хүртэл хүний зэрэгт үзэж бий нь үнэхээр олдошгүй хэрэг ажээ гэж санаж баярласан боловч, бас бодвол энэ мэтийн хуучин өвгөдийн нүүдлийн ажил төрлийг гүйцэд уламжлав авч чадаагүй өтөлсөн ба ямар ч эрдэм чадалгүй тул яадаг билээ гэж ичингүйрэн эргэлзэж энэ учрыг хэлжээ.

	Гэтэл тэр ирсэн хүнээс маш эелдгээр ятгаж хэлсэн нь:

	— Ай өвгөн ах аа! Малын ажилдаа та бол хойд үеийн хүүхэд болох бид мэтийн залуусаас эрхбиш олон хувь илүү бөгөөд олон сайн туршлага ба малыг цөм хэрхэн ажиллах ажил төрлийг зааж чадна. Гагцхүү тэр нь хэрэгтэй. Түүнээс өөр ямар ч юмыг танаас шаардахгүй. Иймд та заавал очих хэрэгтэй гээд ер салшгүй шаардав. Товуудай ч очихоос төдий л татгалзсан бус. Эрдэм чадваргүй гээд татгалзсан тул эдгээр үгсийг сонсоод төдий хэлрүүн: 

	— За хүү минь! Очиход очъё. Гагцхүү хэзээ явах ба ялангуяа манай нутгаас Улаанбаатар хот хүртэл тавь жараад өртөө гэдэг юм. Тэгээд баруун зүгийн өртөөд бол нэн хол гэж алдаршсан. Ер яаж явдаг билээ гэж хол замаас нас болсон хүн аргагүй бэрхшээв. Гэтэл тэр Гомбо хэлрүүн:

	— Ай ах гуай! Та бүү зов! Замын хүнс хэрэглэл ч төхөөрөх явдалгүй. Одоо манай машин дээр суугаад явна гэжээ.

	Товуудай төдий машинаар явахыг мэдэж ихэд баясаж, гэр орон, мал хөрөнгө, үр хүүхдээ дахин сайтар захиж лав удаан уртын замд явах шиг бодогдож, тэндээс төдий машинд суулцан явав. Машины явах нь жигтэйхэн хурдан тул эргэж харах хооронд өөрийн гэр нь үзэгдэхгүй болов.

	Дахин харах хооронд даваа гүвээ, уул хад, цөм хойно хоцров. Замын зуур явж зүдэрсэнгүй. Нүдний өмнө монголын их барагдашгүй сайхан нутаг, уул ус, говь тал, хангай орны суурин айл аймагт мал сүрэг жирэлзэн өнгөрч, ер явж сууж байгаа нь зүүд зэрэглээ шиг санагдана. Гэнэт нэг мэдсэн маш их утаа униар татсан олон түмэн амьтан үймэлдсэн өндөр сайхан орос байшин цогцолсон тийм нэг сайхан хотын оронд иржээ. Ер ямар гэгч сайхан хот билээ гэж гайхах бөгөөд хотын гадуур нүүдлийн монгол аймгийн эсгий гэрүүд цав цагаан бөгөөд талын дунд тархаж бэлчсэн хонь мэт үзэсгэлэнтэй харагдана. Улаанбаатар хот гэгч чинь энэ шүү гэж хэлэхийг сонсож сая ухаан орсон бөгөөд урьдын Богдын хүрээ нь өвгөний дотор бүрэг бараг санагдана. Тэр үест мөн өндөр үзэсгэлэнтэй сүм суварга орон хийд хүрээ гандан гэдэг зузаан их орон суурин байсан бөлгөө гэж санаж дэргэдэх нөхдөөс асуувал тэр ч мөн байна. Тэр байна гээд Хүрээ ганданг хуруугаар заана. Өвгөн Товуудай анхаарч үзвэл энэ сайхан өндөр их хотын дэргэд хонины хашаа модон саравч шиг байдалтай болж хэвээр майжийж жайжийж харагдана. Ай зайлуул гэж дотор нь санагдана. Бас манай монголын Улаанбаатар гэгч үнэхээр гайхамшигтай болсон ажээ гэж бодоод тун саяхан хөдөөгөөр мал дээр байсан бөгөөд гэв гэнэт ийм их хот газар санах бодохын хооронд хүрч ирсэн нь зүүд шиг санагдана.

	 

	10. Гайхаж баярлав

	 

	Тэндээс хотын дотор орж ирэх үест үдшийн бараг бүрий болж газар бүр цахилгаан дэн ноцоосон нь нэн гайхамшигтай харагдана. Ямар ч учрыг мэдэхгүй явсаар яваад нэг их байшингийн дэргэд хүрэв. Малчны төлөөлөгчдийг хүндэтгэн буудаллуулахаар бэлтгэсэн орон тул улаан туг, өнгөт туг, далбаа ба өнгө бүрийн гэрэл туяагаар үзэсгэлэнтэйеэ чимжээ. Аялж ирсэн тэд нар тэрэгнээс буун тэр байшинд ормогц өнгө үзэсгэлэн, гэрэл гэгээ нь нэн сайхан бөгөөд түүний дотор монгол ард улсын туршлагат сайн малчин ард өвгөд хөгшид болон малын эмнэлгийн мэргэжилтэн, орон нутгийн бага эмч нар өчнөөн төчнөөн цугларсан бөгөөд цөм амар мэндийг асуулцаж аль аль нутаг хошууны хэн хэн гэгч болохыг учрахын хамт танилцан мэдэлцэж, цаашид ямар ч сэжиггүйгээр ярилцах ба үгүй ер манай монгол улс ийм сайхан хөгжиж боловсорч байгаа нь үнэхээр гайхамшигтай бөгөөд тэр дээр нам засгаас малчин ард биднийг ийм чухалчлан үзэж, энэ зэргээр эрхэмлэн харилцаж бие биесийг хүртэл танилцаж байгаа нь бас ч өршөөл эрдмийг бахархан бишрэлтэй гэж түрхэртэл ярилцана.

	Төдий бүгдээр цай уумагц дараагаар хоол идээ болж, үдэш бие амрахын ялдар анх машинд суугаад орон нутгаас хэрхэн гарсан ба тэр нь үнэндээ өчигдөр уржигдар, гэртээ байсан нь одоо улсын төвд байгаа нь үнэхээр зүүд шиг гэж сонирхон ярилцах ба одоо цагийн эрдэм техникийг гайхалдана. Бас малчны хурлын тухай ярилцахын ялдар Мал тариалангийн яам гэгч ямар зорилготой ба түүний удирдлага хүндэт сайд нар хэн хэн гэгч байдаг болохыг сонирхон өгүүлэлдэж түүний дотор өвгөн Товуудай ядарсан зүдэрснээ бүрэн мартаж сэтгэлийн дотор нар гарна. Одоогийн засгийн бодлогын зөв зүйтэйг машид сайшаан биширч ярилцахын хамт урьдын нугалаатны ба эсэргүүчүүдийн аюултай хар хорыг нүдээр үзсэнээ өгүүлэлдэж толгойгоо сэгсрэн жигшүүрнэ. Мөн түүний зэрэгцээгээр дахин тийм хавчлага нугалаа, харахуй явдал гарвал монголын ард түмэн үнэхээр хэцүүдэх болой гэж хэлэлцэхэд дахин тийм ёс журамгүй явдлыг хэрхэвч гаргахгүй сэн. Даан ч монголын дотор ухаантан чадвартан хүмүүс бий биз гэж батлан ярилцана. Энэ хэдэн жилийн дотор үзсэн харсан ба энэ засаг төрийн дотор сайн муу явагчид, үнэн худалч алин болохыг тэдгээр ардууд нэн сайнаар ойлгож ярилцахыг үзвэл хөдөө холын ард гэвч аливааг маш сайнаар ойлгон мэдэх болжээ гэвэл болно.

	Тэндээс маргааш өглөөнийхөө цайгаа уусны дараа олон машин дүнгэнэн ирж тэдгээр өвгөдийг хотын дотор их элдэв сонин сайхан эрдэм соёл, аж үйлдвэрийн газруудыг үзүүлсэнд үнэхээр сонирхож гайхсаныг тийм гэж өгүүлэх аргагүй бөгөөд тэд нар бас улаан цэргийн орон, сууц, соёл боловсролын ордуудыг үзэж: Ай хөөрхий монголын ард бидний хайрт үр хүүхэд ба манай улс төр гэгч ийм сайхан болсныг үхэхийн урьд олж үзсэн нь үнэхээр заяа мөн гэж сэтгэл нь уярч зүрх нь хагартал баярлах ба зориг нь оргилж дахин идэр залуу болж ч болдог болоосой, энэ засагтаа их хэргийг бүтээн зүтгэх юм сан гэж санана.

	Тэндээс үдээс хойш цай идээг ууж идээд нэг зэрэг бие амарцгааж хэвтсэний дараа дахин үг яриан үргэлжилж, бие биест очиж хэсэг хэсэг бөөгнөрөн хуралдаж, гэнэт шинэ явдлуудыг ярилцан хөгшид өвгөдийн баярын амьсгал аажим чөлөөтэйеэ дэлгэрч хөхиж хөгжин, ер залуугийн омог зориг дахин сэргэсэн нь баяртай сайхан нь өгүүлшгүй байна.

	Гэнэт нэг хүн өндөр дуугаар хэлрүүн:

	— За бидний дунд тус засгаас тавьсан малчин ард бидний хүндэт удирдагч Мал тариалангийн яамны хүндэт сайд биеэр хүрэлцэн ирэх төлөвтэй байна. Иймд та бүхэн үймээн шуугианаа дарсхийж баахан анхааралтай байгаарай гэх шиг болов. Тэдгээр цуглагчид бүгд энэ үгийг сонсоод бүгдийн царайд баярын уур бүрхэж, сэмхэн алгуур бөгөөд болгоомжтойгоор бие биесийг анхаарч ямар нэг их хүндэтгэх сэтгэлийг бэлхнээ үзүүлэх байдалд оржээ.

	Гэнэт гадна машины дуу үү үү үү гэж чимээ гарахад тэдгээр за одоо ирэв гэсэн мэт бүгд үүдний зүг анхаарна. Үнэхээр үүд цэлийтэл нээгдэж хоёр гурван хүн орж ирэв. Тэдгээрийн байдлыг үзвэл цөм энгийн шулуун хувцастай хоёр нь залуу, нэг нь дөчөөд настай хүн бололтой.

	Ер үзэх байдал нь тэдгээр цуглагчдаас төдий л онц ялгаатай зүйлгүй тул тэр үест Товуудай өвгөн сайдыг ирмэгц босох билүү, яах билээ төв газрын албаны ёс журам ямар байдгийг мэдэхгүй гайхан байсан боловч тэдгээрийн байдлыг үзвэл арай сайд гэхэд юу бол, эсгүүл чухам сайд нь ирээгүй бол уу гэж эргэлзэн байтал, тэр гурван хүний дундах настайвтар хүн нь төлөөлөгчидтэй дэс дараалан амар мэндийг асуулцаж:

	— Сайн ирэв үү? Бие сайн байна уу? гэсээр хүрч ирж явна.

	Зарим төлөөлөгчидтэй учрах ярилцах үест эрхбиш босож толгойгоо дохих зэргээр хүндэтгэн бийг мань өвгөн үзэж, за ийм ёстой байдаг аж гэж бараглаж байтал нэг төлөөлөгч тэр хүнтэй гар барьж их л танил хүн шиг аашилж байх ба үг бүртээ сайд гуай гэхийг Товуудай олж сонсоод энэ хүн лав манай малчин ардын сайд мөн байж гэж бодож, бас ямар ч ялгаваргүйг үзээд урам нь хугарахыг завдсан боловч, бас одоогийн сайд түшмэд боловч цөм манай ардуудаас сонгож тавьсан жинхэнэ манай ардын сайдууд болох тул үнэндээ ард бидний ахас удирдагч болно. Тиймд урьдын феодалын адил зэрэг жинс, эрээн мяраанаар юу хийх аж. Гагцхүү сайд гэсэн тусгай тэмдэг байдаг биз ээ. Би даанч мунхаглажээ гэж бодсоор байтал тэрхүү хүндэт сайд юу юугүй тулгаран ч Товуудайн өмнө хүрч ирээд маш эелдэг зан ааштайгаар Өвгөн настны бие сайн уу? Сайн сууж амарч байна уу? гэтэл Товуудай яаран босож мэхэсхийж өгүүлрүүн:

	— За сайн байна Сайхан байна. Сайд таны бие лагшин амгалан морилж байна уу? гэж хуучны хүндэтгэх заншлын ёсоор хэлэхийг хэлээд дараа нь сэтгэлийн дотор зовж байтал, тэрхүү эрхэм сайд ер хайхарсан ч үгүй мэтээр сайн байна, сайн байна. Улаанбаатар хотноо ирсээр сонин юм үзэв үү? Хурлын дараагаар таны зарим төлөөлөгчдийг дахин аваачиж улсын ба хувьсгалын музей гэдэг сонирхлын зүйлийг үзүүлэх санаатай байна гэхэд Товуудай ихэд баясаж: За бид нар ирсээр сонин сайхан юмыг зөндөө үзэж байна. Танаас үзүүлэх гэхэд үнэхээр баярлавч барахгүй бөлгөө. Хол нутгийн зүдэрсэн малчин ард бид мэт нь ийм их газар ирж ихэс нөхөдтэй учран, ихээхэн юм үзэх гэгч үнэхээр сайхан байна гэж сайхнаар хариулж байв. Тэндээс Мал тариалангийн яамны сайдтанаас тэдгээр төлөөлөгчдөд интэж хэллээ.

	— За нөхөд өө! Манай мал аж ахуйн мэргэжилтэн нар ба малчны төлөөлөгчдийн хамтарсан өргөн зөвлөгөөний хурлыг маргааш оройн 5 цагт Улсын Төв Театрын газраа өргөн ихээр нээх тул та нөхдөд сонсгоё. Өөр өөрийн санал шүүмжлэлээ мөнхүү хурал дээр өргөнөөр тавьж тус улсын нүүдлийн мал аж ахуйн явдлыг үргэлжид хамгаалан хөгжүүлэх нь хамгийн чухал байна гэх зэрэг хэдэн үгийг урьдаас сануулаад мөн зарим төлөөлөгчидтэй бага сага ярилцсан төдий буцжээ.

	Товуудай өвгөн хүн болсоор дал гаруй нас хүртэл ийм эелдэг төвшин бөгөөд энгийн ардтай энгийн байдлаар ярилцах талархах сайд түшмэдийг үзээгүй гэж дотроо ихэд гайхаж дэргэдэх хүнээс энэ сайдын нэр алдрыг сурвалжилбал үнэхээр Мал тариалангийн яамны сайд Ширнэн гэдэг хүн мөн гэжээ. Одоогийн засаг төрийн ёс нь үнэхээр ардын тул аль зөөлөн эелдэг сайн сайхан ёс журам бүхий ажээ гэж Товуудай дотроо ихэд ойшоон баясжээ.

	 

	11. Их хурлын үүднээ

	 

	Тэндээс маргааш өдөр мал аж ахуйтны зөвлөгөөний их хурлыг нээх болж нэг их сайхан орон хүрээлэнд цугларчээ. Дотор нь эргэн тойрон улаан гэрэл туяа татсан мэт үзэсгэлэнтэйн дээр урт урт улаан даавуу бүсэнд гялалзсан цагаан шохойгоор хичээнгүйлсэн сайхан үсгүүдийг бичсэн нь чухам юу гэснийг Товуудай үл мэднэ. Харин зарим нэг бичиг үсэг мэддэг нөхдийн уншихыг сонсвол «Ардын аж ахуйг арчлан хамгаалъя), «Малын ажил бол монгол улсын эдийн засгийн үндэс мөн» гэцгээж унших нь Товуудайн дотор тавтайяа сайхан санагджээ. Хурлын тэргүүлэгчдийн тавцан нь маш үзэсгэлэнтэй засагдаж дээр нь том том хөрөг зургийг улаан торго, пансаар чимжээ. Гагцхүү ямар хүмүүсийн зураг болохыг Товуудай өвгөн сайн танихгүй боловч үзвэл цөм монгол хүний дүрс зураг лавтай мөн байна. Энэ ямар учиртай юм гэж хажуу дахь хүнээс асуувал энэ нь одоогийн хувьсгалт нам засгийн манлай хүндэт удирдагч эрх баригчдын зураг гэв. Гэнэт хүрээлэнгийн дотор цахилгаан гялбах мэт болж нэн олон гэрэл туяа цацран маш тунгалаг болсонд Товуудай тэргүүнийг өргөж ийш тийш ажиглавал маш олон цахилгаан дэн гялалзаж үнэхээр гайхамшигтай сайхан ажээ.

	Чухам юугаар яамагц өөрөө тийнхүү асдаг унтардгийг хар ухаанаар хэрхэн бодовч учрыг мэдэхгүй гайхаж эргэлзэнэ.

	Тэндээс хурлын гишүүдийг бүртгэж байшинг дүүртэл олон хүмүүс цуглан их л хөгжилтэйгөөр хурлыг нээхийг завдана. Удалгүй нэг хүн тавцан дээр гарч энэ өдөр бол тус улсын Май тариалангийн яамнаас эрхлэн сайн малчны төлөөлөгчид ба мөн мал аж ахуйн мэргэжилтэн, мал эмнэлгийн ажилчин нарын хамтарсан өргөн зөвлөгөөний хурлыг нээхийг сонсгоё! гээд, хурлын тэргүүлэгчдэд сонгохоор төлөвлөсөн нэлээд олон нэрсийг хэлэв.

	Товуудай ер тийм их хуралд сууж яваагүй тул гагцхүү гайхаж суухаас өөр яах ч арга ухааныг үл мэдэн байжээ. Гэтэл гэнэт орон хүрчигнэх мэт маш сүртэй чимээ гарахад ажиглавал урьд сонсож яваагүй сонин жигтэй хөгжим аялгуу гарч нэг үзэхэд хурлын байдал маш сонирхолтой болж хэзээний олон тэргүүлэгчид гарч ирэв. Энэ үест Товуудай өвгөний дотор зүйл зүйлийн юм санагдаж үе үе өөрийн бие чухамхүү ямар нэг сайхан орон хүрээ мандлын дунд хүрэлцсэн мэт зүүд зэрэглээ шиг ч болно. Гэвч монгол улсын төв их газарт тус улсын малчин түмэн ардын төлөөнөө олон их нөхөдтэй учран сууж байгаагаа андалгүй бодож байгаа бөгөөд бас ч хэн юу гэхийг маш сайтар ажиглан байв. Үзвэл гэнэт бас хурлын олон гишүүд нижигнэтэл алга ташиж хүрчигнэтэл уриална. Товуудайн чихэнд урьд таних нэг үг хэд дахин орж ирсэн нь хүндэт гавьяат удирдагч Амар, Чойбалсан нар мандтугай! гэнэ. Амар гэгч монголын нэг их сайн хүн бөгөөд сайд эрдэмтэн хүн байдаг гэж урьд сонссон бөгөөд Сүхбаатар, Чойбалсан гэгчийг хэзээд бодож, танил тал хүмүүс шиг санагдсан нь өгүүлшгүй. Хэдий тийм боловч нүүр учирч зүс танилцаагүй тул дэмий л ийш тийш хүн хүний царайг ажиглана. Гэнэт нэг мэдсэн нь үзтэл хаанаас гарч ирснийг бүү мэд хурлын тэргүүлэгчдийн тавцан дээр хэд хэдэн хүн ирээд тэргүүлэгчид тэдгээрийг машид хүндэтгэн суулгаж ярилцана. Энэ нь хэн гэгч бол гэж дэргэдэх нөхдөөс асууя гэтэл бас түвэг болуузай» гэж аргагүй ажиглан суув.

	Хурлын тэргүүлэгчдээс нэг хүн өндийж ийн хэлэв.

	— За нөхөд өө! Дуу чимээгээ намжааж, маш хичээлтэй сууцгаагаарай! Одоо тус улсын ардын хувьсгалт засаг төрийг анх байгуулсан гавьяат партизаны манлай бөгөөд улсын өрлөг жанжин, Ардын Сайд нарын Зөвлөлийн ерөнхий сайдын нэгдүгээр орлогч сайд, хүндэт гавьяат удирдагч нөхөр Чойбалсангаас тус хуралд баяр хүргэхийг сонсгоё! Гэтэл гэнэт байшин нижигнэтэл алга ташиж хүндэт удирдагч Чойбалсан мандтугай! гэж уриалах нь үнэхээр халуун сайхан байсан тул Товуудай тэр үед бас л Чойбалсан нарыг энэ хурал дээр байна гэж мэдээгүй байжээ. Чойбалсанг хүндэтгэж байна гэж мэдмэгц өвгөний омог зориг хөөрч улмаар алгаа ташиж нэгэнт болихыг мартжээ.

	 

	12. Давхар давхар танилцав

	 

	Гэнэт нэг мэдвэл цөм чимээгүй чагнан байх тул яаран төдий суув Тэр завсар хурлын тэргүүлэгчдийн өмнөх хажуугийн нэг өндөр ширээн дээр нэг хүн зогсон буйг Товуудай үзэж бас Чойбалсан гэж үймэлдсэн нь лав энэ хүн магадгүй гэж сайтар анхаарлыг тавьж, өвгөрсөн хоёр нүдээ цавчилгүй өнөөх хүндэт хүнийг ажиглавал нас нь дөч гарсан мэт боловч зүс царай нь маш сэргэлэн бөгөөд бие байдал хөдлөх нь үнэхээр гавшгай сайхан үзэгдэж, царайд ямагт инээмсэглэх байдлыг тогтоож, нүд нь олныг анхааран зөөлнөөр ажиглана. Биед торгон хувцастай бөгөөд бүсийг нарийвтар бүсэлжээ. Энгэрт тав зургаан дүгрэг хэлбэртэй улаан гэрэлтэй тэмдэг гялалзах нь лав цусан гавьяаны улаан тэмдэг гэгчүүд гэж таамаглав. Хоолой нь тунгалаг тодорхой бөгөөд үг нь хэсэг хэсэг зүйл ангиар ялгарах мэт годрон гарна. Үнэхээр одоо цагийн баатар эрдэмтэн хувьсгалч эрийн цог гэрэл, сүр сүлд илт бий тул Товуудай нэн их бишрэл төрөгдөнө. Тэр хүний үг хэлэх бүрд Товуудай өвгөн тун сайхнаар ухаж мэдэж байхын хамт нэн ялангуяа түүний чихэнд маш тод бөгөөд цээжинд гүнээ шингэтэл хэдэн үг сонссоныг тэмдэглэвэл: Манай монгол улс бол хэдэн зуун мянган жилээс эхлэн гагцхүү нүүдлийн мал аж ахуйд түшиглэн тогтож ирсэн юм. Үүнд манай улсын эдийн засгийн үндэс ардын амьдрал нь гагцхүү энэ таван зүйлийн мал болой. Энэ таван хошуу малаа дөрвөн цагийн улиралд нийлүүлэн адуулж хамгаалж чадсаар ирсэн түүхт сайн туршлагууд олон байна. Хэдий тийм боловч манай адуулах хамгаалах арга туршлагын дотор сайн ч байна, муу ч бий. Манай малчин ард малаа адуулах, маллах, хураах, бэлчээх арга маяг нь цөм хоорондоо адилхан боловч үнэндээ бас нарийн ялгаврууд олон байна. Жишээлбэл хангайн уул мод, говь тал цайдам гэдэг нутаг нутгийн байдал ажиллагаа өөр болой.

	Эдгээр нь Товуудайн дотор тодорхойгоор маш үнэн гэж санагдаж байв. Тэндээс бас маш тодоор эрж ирж буй үгсийг хэлрүүн:

	— Энэ өдөр өөрийн биеэр малаа хариулж байсан сайн малчны төлөөлөгч, өөрийн биеэр малыг эмнэж явсан сайн малын эмч нар өөрийн биеэр малчинтай харилцаж яваа албаны хүмүүс эд бүгдийг хамтруулан хуралдуулж бий нь монгол улсын малын ажлаа маш чухалчилж хойшид улам хөгжүүлэхийн тулд болой гэнэ.

	Мөн хүндэт нөхөр Чойбалсангаас сургаж хэлсэн үгний дотроос Товуудай өвгөн тэмдэглэсэн нь: Манай улсын мал хөрөнгийн үрэгддэгийн шалтгааны нэг аюултай нь өвчин болой. Гэтэл нам засгаас ардын мал аж ахуйг хамгаалахын тул шинэ боловсон эмнэлгийг явуулж байна. Энэ бол та бүхний мал хөрөнгөнд үнэхээр тустай хэрэг мөн шүү гээд тэр тухай малын эмнэлэг орон нутагт хэрхэн хүрэлцэж бий ба хүрэлцэж чадаагүй зэрэг болон зарим ардаас түүнийг угтан хэрэглэж чаддаггүй ба зарим нь малаа эмнүүлэлгүй байсаар зөндөө үхүүлдэг учрыг ус урсах, булаг ундрах мэт яруу тодорхойгоор өгүүлэх нь гайхамшигтай байна. Товуудайн сайн тогтоож авсан нь «Малыг өмнөх хуучин арга туршлагаа орхилгүйгээр харин сайтар сэргээж боловсруулан хэрэглэсээр байх ба ялангуяа Европын шинэ эмнэлгийн аргыг хэрэглэж малаа эмчлүүлэх нь чухал шүү» гэж сайтар сургамжилсныг машид тогтоов.

	Тэндээс хүндэт нөхөр Чойбалсангаас олон явдлыг хэлсэн бөгөөд хамгийн эцэст Товуудайн дотор маш тодорхой тэмдэглэсэн нь «Харин хорин хоёрдугаар онд 1932 он» нам засгаас гаргасан шинэ эргэлтийн бодлого бол нүүдлийн малчин ард түмний мал хөрөнгөө өсгөж үржүүлэхэд ямар ч хавчлага учруулахгүй ба хэн ч хор саад тавихгүйгээр баяжуулж, үүнээс үндэслэн улсын эдийн засгийг бататгах ба ард бүхний аж амьдралыг сайжруулахыг гол болгожээ. Одоо үүнд бидний ард түмэн өөрийн улс төрөө тусгаар тогтнуулан батжуулж бэхжүүлэхийг бодох нь туйлын хэрэгтэй болсон шүү нөхдөө!» гэв. Товуудай өвгөн энэхүү төгсгөлийн хэлсэн хэдэн үгийг тархины угт гүнээ тэмдэглэж өөрийн мөрийн хөтөлбөр болгожээ. Тэрхүү хүндэт их удирдагч Чойбалсангийн үг хэлж дуусав уу үгүй юу цугласан бүгдээр удтал алга таших нь өргөн хөгжилтэй байсан нь өгүүлшгүй байв. Хүндэт алдарт нөхрийн гэгээн тунгалаг царайг олж нэгэнт учирсан нь Товуудай өвгөнд үнэхээр их сайхан санагдаж ялангуяа түүний амнаас ямар ч дамжлагагүйгээр үнэн сайхан үг утгыг олж мэдсэн нь түүний нэг үед зорьсон хэрэг бүрнээ бүтсэн мэт сайхан санагджээ.

	 

	13. Хүндэт хүнийг бишрэв

	 

	Хүндэт гавьяат Чойбалсангийн бие тэргүүлэгчийн сууринаа эгж суусны дараа тэргүүлэгчдээс: 

	— За одоо улсын бага хурлын дарга, манай нам засгийн хүндэт удирдагч нөхөр Амараас баяр хүргэнэ гэх шиг сонсогдов.

	Тэргүүлэгчдийн тэр хавиас нэг хүн боссоныг ажиглавал насны байдал тавиад, үс нь бага сага буурал мэт харагдана. Нүүр нь өргөн тунгалаг, дүв дүгрэг бөгөөд хөмсөг нүд маш ариун зөөлөн, биеийн байдал өргөн махлаг бөгөөд алхах гишгэх нь алгуур аажим, тавиун шулуун, үнэхээр ихэмсэг, гүн ухаант хүний төлөв илт харагдав.

	Өвгөн Товуудай бас ч хүний сайн мууг андахгүй тул сэтгэлийн дотор аяндаа бишрэхийн санаа төрөгдөж ер нэг хүндэтгэх бодлого тасралтгүй эргэлдэнэ. «Мөнөөх манай ард түмний манлай их итгэл түшиг болох алдарт эрдэмтэн сайд Амар гэдэг нь энэ хүн ажээ» гэж дахин дахин ажиглах бөгөөд маш анхааран чагнана. Гэтэл цугласан олноор тасралтгүй алга ташиж баяр хүргэж байв. Тэрхүү сайд эхлээд өнөөх гавьяат сайд Чойбалсангийн хэлсэнтэй төлөв адилаар монголын ард түмний мал аж ахуй бол монгол улсын үндсэн хүч болой гэх зэргийн олон сайхан үгийг хэлээд дараад малчин ардад сургамж сануулга болгож туйлын чухал үгнүүдийг хэлжээ. Тэр үед Товуудай өвгөн толгой өндийлгүй ажиглан чагнаж сууна. Түүний чихэнд дахин дахин хэлэх мэтээр орж байсан нь: «Манай улс мал аж ахуйг хөгжүүлэх эсэх явдал бол бидний маллах буурах асуудалтай чухал холбогдоно» гэв.

	Үүнийг бодвол «улсаа хөгжүүлэх гэвэл малаа хөгжүүл! Улсаа бууруулъя гэвэл малаа бууруул! гэсэн үг биз дээ» гэж тус бүрийг сайтар ухаж суув.

	Гэтэл мөнхүү сайдаас тэдгээр үгээ улам тайлбартай бөгөөд тодорхойгоор хэлж өгөв. Түүний дотроос ялангуяа хэдэн бүлэг үг Товуудайн санаатай чухамхүү гүйцдээр нийлэлцэж, түүний санаж байсны адилаар хэлсэнд мань өвгөн баярлаад золтой мөндөө гэж хашхирах алдав. Тэр нь ямар үг сонссон бэ гэж уншигчид сонирхвол тэрхүү сайдаас хэлрүүн:

	— Манай монгол бол энэ Дорнод тив дээр мал сүргийн талаар баян монголд тооцоогдсоор ирсэн юм. Тэр юу болов гэвэл бидний хуучны хашир сайн малчин ард бол үеийн үед мал маллах сайн туршлагаа улируулан хэрэглэж өөрийн газар нутгийг аль сайн тохиромжтой арга нөхцөлүүдээр бүртгэж, хувь хувийн мал сүргээ маш олон тоонд хүртэл өсгөж үржүүлсээр ирсний сайн туршлагаас болжээ. Гэтэл хожмын цагт энэ мэтийн туршлага идэвх нь ихээхэн буурч ирсэн юм. Түүний шалтгаан нь юу вэ гэвэл нэгд манай зарим ард манжийн ба феодалын үеийн бүдүүлэг цалгар сурталд автагдаж, урьдын сэргэлэн чадвар доройтож, юм болгонд хашин хойрго болжээ.

	Хоёрт бол малыг маллах адуулах явдлын бэрхээс бэрхшээн өөр амар хялбарыг эрэх юм уу, үгүй бол ердөө өөр ажилд оръё гэж мал ажлаа эрхэмлэхгүй байснаас болжээ гэсэн байна. Энэ үгийг улам дэлгэрүүлж бодвол ер сүүлийн үеийн тус улсын ард түмний дунд нэвтэрсэн бүхий л байдлыг цөөн үгэнд багтааж хэлсэн байна.

	Товуудай угаас сэргэлэн хүн тул нэн бишрэн гайхна. Бас мөнхүү Амар сайдаас хэлсэн нь:

	— Энэ жилийн хонь мал ба ялангуяа шинэ төл, өвс бэлчээр муугаас турж үхэж байгаа ба Төв, Сэлэнгэ, Хөвсгөл зэрэг аймгуудаар малын өвчин ихэд дэлгэрч хонины цээжний халуун өвчин хатангир цэцэг элбэгжиж, гэдэс нь эвхрэн, нус нь гоожсоор үхэж буй ба үхэр турж үхэж буй бөгөөд цээж өвчин болон тугалын чацга ба давхар хүйс зэрэг өвчнөөр үхэж буй нь үнэхээр өгүүлшгүй бөгөөд өөрийн биеэр явж үзэхэд Хөвсгөлийн зүүн талын сумдын мал нь юүртэл үхсэн ба ямар ч айлд очиход хашаа хороонд нь үхсэн мал хэвтэх буюу нүүсэн айлын бууц дээр үхсэн мал дүүрэн түсхийж хэвтэх нь үнэхээр монгол бидний мал сүрэг хөөрхий болж, түүний тул ядарч зүдэрсэн түмэн ардын зүдүүрийг бид нар хэзээд хайрлах бодолтой байна шүү гэж мөнөөх өвгөн Товуудайн бүхий л санаж байсан сэтгэлийн нууц хэргийг нь илрүүлсэн мэт уяруулж золтой нүдний нулимсыг унагаахад хүргүүлэв. Тэгээд бас хэлрүүн:

	— Зарим ардууд малаа ийнхүү үхэж дуусаж байхад дэмий л хайрлаж харамсан гаслалцахаас биш түргэн арга бодлого эрдэггүй нь ихээхэн байна. Зарим нь өвчнөөр үхэж байгааг мэдэхгүй эцэж турж буюу зудаар үхэж байгаа шиг гаслалцана.

	Бас арга тус юу байна гэж сум багийн захиргаад буюу дээд дээд газруудад довтлон очихыг мэддэггүй байна гэв.

	Товуудай угаас мал маллаж олон зовлон зүдүүрийг үзсэн хүн тул малын тухай хэлсэн үг нэг бүрийг тун андахгүй мэдэж, түүнтэй сэтгэлээ уялдуулан холбож, хооронд нь бодох завдалтай байна. Амар сайдаас тийнхүү хэлэхийг сонсоод нэлээд хэдэн арга замыг таньж олоод дотор нь сэргэж байтал бас санаруун: 

	— Хэрэв малын өвчин гараад сумын захиргаанд очиж хэлэхэд хайхрахгүй бол яадаг билээ» гэж санахын хооронд толгойг нэг юм хатгаад авах мэт чимээгүй болгож чагнавал, Амар сайд түүний санааг бүрэн тайлбарлан мэдсэн мэт тэнд хэлрүүн:

	— Тийм шүү, тийм шүү байдалтай болой. Сум багийн захиргаад нь энэ байдлыг үзэж мэдсээр атлаа дээш дээшээ мэдэгдэж арга тусламж эрэх гэж явдаггүй байна. Тэр ч байтугай зарим ардууд ирж мэдүүлэвч огт хайхарч тусалдаггүй нь үнэн болой гэх энэ үед Товуудайн толгой нь сэргэх мэт болж «Энэ их сайд үнэхээр их ухаантай ажээ. Бидний санаж бодож явж хийдгийг цөм хэлж байна шүү. Юутай сайхан билээ» гэж бодогдов. Түүнээс цааш энэ мэт гачигдал зовуурьт ардын байдлыг зөндөө олныг нэгд нэгэнгүй хэлжээ. Ерөнхийд хуучин туршлага сайжруулж малын өвчнийг шинэ хуучин арга алинаар боловч аль тохиолдсон тухайд яаран эмчлүүлэх хэрэгтэй. Ялангуяа боловсон эмнэлэг гэдэг бол туйлын их тустай юм шүү. Жишээлбэл: Мялзан өвчнийг монгол орноос төлөв устган чадаж байна шүү. Бэлчээр усыг тохируулж, араатан хортон ба аливаа халдварт өвчнөөс сэргийлэн, хадлан бордоо, хашаа саравч бэлтгэх ба бас зохистой газруудад тариалангийн ажил хийхэд малын ажилд бас тустай шүү гэх зэргийн малчин ардын хэзээд санаж явбал зохих сайхан сургамжтай үгсийг хэлж байв. Ялангуяа сайн муу хоёр малчны байдлыг Амар сайдаас цөөн үгээр маш сонирхолтойгоор хэлсэн нь Товуудайн чихэнд юу гэж сонстов гэвэл тэр хүндэт сайдаас хэлрүүн:

	— Манай монголын хашир сайн малчин ард бол зун намрын цагт өвс ногоо, ус бэлчээр, үүнийг туйлын сайнаар сонгож идэшлүүлэн, малаа таргалуулж тэвээрүүлэн, хүч авхуулан, өвөл ба хаврын цагт өвөлжөө бууц ус бэлчээрийг сэлгүүлэн адуулж эцэж турангилахаас хамгаалж чаддаг болой. Харин муу малчин бол энэ мэтээр ажиллахыг огт чадахгүй байсаар хамаг малаа үхүүлж сүйтгэхэд хүрдэг болой. Иймд хашир сайн малчны туршлагыг хэзээд авлага болгох хэрэгтэй гээд зөндөө хэлэв. Энэ бол яах ч аргагүй үнэн гэж Товуудайд санагдан байжээ. Тэрхүү сайд бас цааш нь манай улсад уригдан ирсэн мал аж ахуйн эрдэмтэн мэргэжилтэн нарт монголын түмэн ардын хуучин арга турш лага ба малаа хэрхэн маллах үржүүлэх, арчлах хамгаалах угийн заншил байдлыг мөн аргагүй харгалзаж, ард олонтой туйлын найрамдал холбоотойгоор ажиллах хэрэгтэй гэж сануулахаас гадна монголын албан яам ба албан хүмүүс, малын боловсон эмч нарт хүртэл чангалан хэлж бас зарим хоршоо худалдааны хүмүүс өвчин эмгэгтэй малаа ардын малтай хамаагүй нийлүүлж хольцолдуулах зэргээр халдаан хохирол болгодог ба тэр ч байтугай хориглож хэлсэн ардыг албан сүрээр далайлган загнадаг гэдэг нь зохилдох уу гэх зэргээр зөндөө ихэд зэмлэн хэлэв. Энэ нь Товуудайн сэтгэлд тааламжтай нийлэлцэж үгүй ер энэ их сайд манай хөдөөгийн ардын олон учир байдал, зовлон зүдүүрлийг яаж ийм сайн мэддэг аж. Энэ хүн ер урьдын тэр хэцүү нугалаатны жил хаа байсан юм бол. Хэрэв тэр сүрхий явдлуудыг үзсэн бол лав цөмийг зүгээр өнгөрөөхгүй биз ээ» гэж гайхалтайгаар санаж суусан ба «Бас тэдгээр олон гадаад дотоодын эрдэмтэн мэргэжилтэн нарт хүртэл сургамж зааврыг өгч байхыг үзвэл үнэхээр эрдэм ухаантан мөн гэхээр үл барам, чухам монгол нь монголын хэргээ мэдэж чадаж буй ажээ» гэх санал бас төрөгджээ.

	Тэндээс тэр хүндэт сайдаас алтан сувд мэт ховор чухаг сургамжийн үгсийг хэлж дуусмагц бүгд олноор алга ташиж халуун баяр цээжний дотор оргилох шиг болов.

	Дараагаар Ардын хувьсгалт Намын Төв Хорооны нарийн бичгийн дарга хүндэт нөхөр Лувсандорж гэдэг залуу өндөр сэргэлэн хурц янзын гоолиг идэр эр гарч, мөн баярын үг ба ялангуяа нам засгийн сүүлийн хурлуудаас үндэсний мал аж ахуйг хөгжүүлэх үндсэн чухал бодлого тавьсан учрыг товчоор хэлж дуусмагц, олноор алга ташиж баярлалдав. Тэндээс хурал завсарлаж төлөөлөгчид байр байрандаа буцаж бие сэтгэлийг бүрнээ амруулж, энэ өдрийн үзсэн ба ялангуяа Товуудай сонссон сайхан үгсээ сэтгэлийн дотор дахин дахин эргэцүүлэн бодож гагцхүү өөрийн бие өвгөрсөндөө гэмшинэ. Хэдий тийм боловч одоо байгаа мал хөрөнгөө эрхбиш үхтэл зүтгэж маш олон тоонд хүртэл заавал үржүүлэх ба энэ сайхан үг сургаалуудыг үр ач нартаа уламжлан зааж сургаж, өршөөлт гэгээн засаг, эрдэмтэн сайд нарын ач ивээлээр монголын төр батдан, мал хөрөнгөөр туйлын баялаг өргөн болгохын тул сүүлийн өвгөрсөн бие тамирыг дуустал зүтгэх цаг иржээ гэж бүх л шөнөдөө сайхан санаа сайхан зүүдийг зүүдэлж хоножээ.

	 

	14. Илтгэлд сэнхэрчээ 

	 

	Тэндээс маргааш нь мөнхүү хурал дахин нээгдэхэд Товуудай тун их баяртай зоригтойгоор бас хэнээс ямар сайхан үгийг хэлэх бол гэж ажиглан сууна. Дэмий удалгүй хурлын тэргүүлэгчийн тэндээс нэг хүн босож илтгэлийн ширээний дэргэд ирж зогсов. Тэгтэл хурлын нэг тэргүүлэгч хэлрүүн:

	— За нөхөд өө, дуу чимээгүй суух хэрэгтэй. Юу гэвэл одоо Мал тариалангийн яамнаас тус хуралд илтгэх илтгэлийг мөн яамны сайд хүндэт нөхөр Ширнэнгээс илтгэнэ гэв. Тэр үест Товуудай яаран илтгэлийн ширээний дэргэдэх хүнийг харвал нас дөч гаруй, сахалгүй, нүд нь маш эелдэг зөөлөн бөгөөд бие бялдар намуухан тэгш, үг хэлэх байдал, ер байгаа байдал нь хөдөөгийн малчин ардын дундаас гарсан хүн мэт тэр ч байтугай малчин ард бүхэн үзвэл түүнтэй хэзээний маш сайн танил бөгөөд урьд эрт ямар нэг үед зовлон жаргалан, ажил төрлөө туйлын халуун дотноор ярилцаж явсан хүн мэт маш дотно санагдмаар ажээ. Овор дүрс үнэхээр томоотой бөгөөд ухаантан хүний шинж бүрджээ.

	Ер сайтар ажиглавал уржигдар оройн учирсан сайд лавтай мөн байв. Товуудай өвгөн тэр оройн анхдугаар учралдаа мөнхүү сайдыг гүйцэд сайн хүн гэж анх таньж дотроо биширсэн бөгөөд мөн өчигдрийн хурлын тэргүүлэгчдийн ширээн дээр сууж байсан нь мөн бил үү? Биш бил үү гэж гайхан харж байсан болой.

	Товуудай угаас хурал хуйд сууж ихээхэн хэрэг хэлэлцэх зэргээр явж байгаагүй тул ийм их хурал дээр ямар хэргийг ямар янзтай хэлэлцдэгийг огтхон ч мэдэхгүй ажээ. Харин өчигдөр тэдгээр хүндэт их хүмүүсээс олон сайхан үгийг сонсож сэтгэл нь ханаад хурлын хэрэг бараг дууссан мэтээр санаж билээ. Ер ч мал ажлын тухай зөндөө учир байдлыг гаргаж хэлж байсныг бодвол ер дахин түүний тухай ярих юм юу байх вэ гэж өвгөн Товуудай боджээ. Тиймийн тул энэ өдрөөр нэгэн хэрэг хэлэлцэх болов уу, юу бол гэж санаж байх зуур тэрхүү сайдаас өөрийн илтгэлээ явуулж эхлэв. Сайтар ажиглан сонсвол мөн л цөм мал аж ахуйн тухай бөгөөд ер урьд урьдын хэлэгсэдтэй давхардсан нь төдий л үгүй, харин цөм шинэ бөгөөд сонин гайхалтай хэргүүдийг маш зүйтэй бөгөөд яруу тодорхойгоор хэлж байх нь Товуудай болон тэрхүү хурлын бүх гишүүдийн анхаарал санамжийг оосорлон чангаасан мэтээр татаж хандуулав.

	Энэхүү сайдын илтгэлийг Товуудай өвгөн сонсох бүр ухаан санаа нь үзтэл улам өргөн уудам болж байх шиг, дотор нь ямар нэг гэрлийн туяа нэвтэрч, хоёр нүд нь бүх монголын доторх малчин ардын байдлыг дэлгэрэнгүйгээр харж байх шиг санагдаж мэдэгдэж байв.

	Тэр нь үнэн ажээ. Юу гэвэл энэхүү Мал Тариалангийн Яамыг байгуулснаас нааш нүүдлийн малчин ардад туслах хөгжүүлэх явдлыг зориуд улсаас эрхлэх хүчин болгосон байна. Арван хоёр аймаг ба орон нутаг олон сумдын газраа малын эмнэлгийн албан газруудыг байгуулсан гэнэ. Өчнөөн төчнөөн монгол эмч нарыг бэлтгэж ардын дотор явуулан өвчтэй малуудыг эмнэж буй гэнэ.

	Өчнөөн төчнөөн мэргэжилтэн нарыг явуулан Архангай, Өвөрхангай, Өмнөговь, Ховд, Завхан зэрэг газруудын нутаг ус бэлчээрийн зохистой байдлуудыг шинжлүүлж бий гэнэ. Өчнөөн төчнөөн газар ялангуяа говь цөл хуурай нутгуудад салхин худаг, эргэлтэт худаг тэргүүтнийг малтаж усаар ханган бий нь мянга гаруй тоонд хүрээд бий гэнэ. Улсын дотор нийт малын хашаа саравчтай болгосон газар жараад мянга буюу зургаан түм болсон гэнэ.

	Бас малын хүч байдал ба төл мал, эцсэн зүдэрсэн малыг зуд шуурганаас хамгаалах арга хэмжээ болгох өвс хадлан хадах ажлыг бүх улсын дотор мөнхүү хорин дөрвөн (1934) онд 90 мянган десятин хүртэл хадаж бий гэнэ. Ер сонсох тусам сонсолтой сонин илтгэл Товуудайн сэтгэлийг хөдөлгөж байсан нь малын угсаа сайжруулж өсгөх ба сайн угсааны үнээнээс өдөрт 25 шил сүү гарахад манай үнээ дөнгөж тавхан шанага сүү гаргах ба сайн угсааны нэгэн хонины ноос 25 төгрөг хүрэхэд монголын нэгэн хонины ноос жилд нэг төгрөг 25 мөнгө хүрэх жишээтэй. Манай нэг үнээ 10 пүү махтай байхад сайн тэжээврийн үнээ 18 пүү махтай байна. Сайн угсааны морины бие том, чадал ихтэй болой. Энэ нь гадаадын хамгаалалт бүхий малын ялгаврыг өгүүлж байна. Манай улсын мал сүргийг ийм байдлаар тэжээж өсгөх аргагүй болой. Хэдий тийм боловч өөрийн улсын байдлыг дагуулж, өөрийн улсын доторх сайн угсааны буур, бух, азарга, хуц, ухныг харилцан сольж авалцах өгөлцөх зэргээр өөр өөрийн малын чадал хүч ба угсааг улам сайжруулах хийгээд зуд шуурга тохиолдох, бэлчээр өвсний аюул тохиолдоход малаа арчлах арга туршлагыг хэзээд хэрэглэвэл зохино гэх зэргээр маш тодорхой тайлбарлан таниулав.

	Товуудай өвгөний дотор эдгээр үгс нь цөм багтах бөгөөд угаас туршлагатай малчин тул эдгээр аргууд нь цөм зөв зүйтэй бөгөөд урьд удаа мөн санаатай хийж оролдож ч үзсэн хэрэг болой. Бас ч болдог юм гэж дотроо зөвшөөрч суусан ба ялангуяа Мал тариалангийн яамны өргөн их ажил явууллагатай сая танилцаж сонсож бий тул ихэд гайхаж сонирхож сууна. Бас Товуудайн дотор Ардын засгийн шинэ эргэлтийн бодлого ба түүнээс үнэхээр малчин ардаа хайрлан тэтгэж, малын ажлыг үнэхээр хөгжүүлье гэсэн маш тодорхой тунгалаг сайхан хэргүүдийг явуулж байгааг сонсоод сэтгэл нь уярч хөөрхий урьд цагт чухам хэн биднийг ингэж бодож санаж байсан билээ гэж нүдэнд нь нулимс гүйлгэнэж өвгөн хүний дотрыг өвтгөнө.

	Юу гэвэл Ширнэн сайд хэлрүүн:

	— Ай нөхөд өө! Манай нам засгаас малчин ард та бүхнээ хэрхэн үнэхээр өргөн элбэг бөгөөд амар жаргалтайгаар аж төрүүлэх билээ гэж бодохоор үл барам, хэрэг дээр явуулж байгааг та бүхэн үзэж бий биз ээ. Мал Тариалангийн Яамны эдгээр ажлуудаас ангид жишээлбэл малаа өсгөсөн ба малаа сайнаар арчилж хамгаалж чадсан туршлагатай сайн малчин нарыг албан татвараас хэлтрүүлэн хөнгөтгөх ба харин ч тэдгээрт малаа хөгжүүлэх ба тэрэг тоног, сүү идээний машин, ангийн буу зэвсэг авах зэрэгт улсаас мөнгөн зээллэг олгодог болой. Ийм мөнгөн зээллэг олгосон нь энэ 25 (1935) онд 900 000 төгрөгт хүрчээ. Малыг чинь эмчлэхэд ямар ч үнэ өртөг авдаггүй байтугай бараг гуйж эмчилж өгнө. Энэ юу болж байна. Гэтэл харин мөнгөн зээллэг авсан ард нь хэрэгсэл багаж буюу үржлийн мал авахын оронд өр ширд өгөх буюу наймаа хийх, ном гүрэм уншуулж, түй догжир болгон нохойн гэдсэнд хийчихдэг байна. Өвчин хүрсэн малаа сайн малчин бол малын эмчийг урьж авчраад өөрөө элбэлцэн эмнэж эдгээхийг бодох байтал зарим нь харин пи па ямар муухай үнэртэй эм бэ гэж ам хамраа барьж хол зайлна. Ер малын эмнэлэг нь ардыг туслахын тулд үүссэн нь гагцхүү ардад хэрэгтэй зүйл болой. Иймд ухамсартай ардууд харин тэр эмнэлэгтээ туслан түүний хэрэгтэй болох учрыг цаашид ярьж, чингэж өөрт ба улсад тус болбол зохих атал харин мал эмнэлгийн зарим нэгэн дутагдалтай талыг улам цуурхуулан муучлах буюу мал нь хэрэв өвчилсөн байвал эмнүүлэхээр ирэхдээ манай малыг түргэн эмчлүүлсүгэй. Үгүй бол малын эмнэлэг байсны хэрэггүй гэх зэрэг хэдрэх, хэдрэмшлэн аашлах, зандрах нь бас байдаг байна.

	Энэ бол манай монголд нийлэлцэх зан уу? Нийлэлцэхгүй зан уу гэвэл тэр үед эдгээр үгсийг сонсож суусан Товуудай гэнэт дотор нь бачимдан уур хүрч амьсгал нь улам улмаар түрэгдэн «ээ юутай жигтэй, юутай муухай хүмүүс байдаг юм. Хөөрхий манай засгаас өчнөөн их хөрөнгө мөнгө, ажил алба гаргаж гагцхүү мануусыг бодож, ингэж байхыг мэдэхгүй даан ч тэгдэг хүмүүс байх гэж үү? Тийм хүмүүс гэдэг чинь чухам энэ засгийн эсэргүү өөртөө өөрөө дайсан чухамхүү хүн бус, мал шиг амьтад байна» гэж хэлэхийг завдан босоод байтал, бас сонсвол тэрхүү хүндэт сайдаас хэлрүүн: 

	— За эрхэм олон мал аж ахуйн мэргэжилтэн нөхөд өө! Үүнийг юу гэж санаж байна?

	Энэ бол бас учиртай юм. Юу вэ гэвэл манай ардын засгийн ажил бүрд дургүй том том шар хар харгис, муу санаатай этгээдүүд бий биш үү. Тэр дээр манай ардуудын учир ёсыг сайн мэдэхгүй буюу мэдэхгүйдээ бардсан бүдүүлэг заншил бол муу хэрэг болой. Үүнийг тэдгээр ардын дайсан болсон этгээд ашиглаж зориуд тустай боловч тусгүй болгон цуурхуулдаг болой.

	Энэхүү эмнэлэг ба ардын хооронд зохисгүй явдлын сэдвийг тэд нар бүртгэсээр болой. Иймд ардууд гагцхүү өөрсдөө өөрийн тус бүрийн ажилдаа идэвхийлэх хэрэгтэй гэдгийг гүнээ мэдвэл адагтаа ард та бүгдийн бие хөрөнгөнд тус болох нь багагүй болой.

	Бас нөгөө талаар манай нутаг өртөн уудам их, хүн ам маш тархай бутархай, эмнэлгийн ажил, хүчин хөрөнгө энэ хир хүрэлцэхгүй бага байсаар болой.

	Иймд мөн манай дутагдал гачигдал олон байдгийг ардууд хүртэл сайхан зөв санаагаар мэдэж, харин ч туслалцахыг бодож явбаас сайн үр, сайн хэрэг болно гэх зэрэг олон чухал сайхан зайлшгүй хэрэг болох үг сургаалуудыг илтгэн илэрхийлсэнд Товуудай өвгөн ер дал гаруй нас хүртэл олж сонсоогүйгээ сонсож, олж мэдээгүйгээ мэдэв гэж туйлын их баяссанаар үл барам, бахархан сонирхож суусан нь хэчнээн цаг мөч өнгөрснийг ч огт мэдсэнгүй байв.

	 

	15. Хашир өвгөн шүүмжлэв

	 

	Товуудай тус хуралд Холбоот улсын Мал тариалангийн яамнаас ирсэн хүндэт төлөөлөгч Баяршиников гэгчээс баяр хүргэж, монгол нь мал аж ахуйн орон мөн бөгөөд монголын ард нь хэдэн мянган жилийн малчин мөн хойшид ч энэ ажлаа өсгөн хөгжүүлж эрдэм соёлыг дэлгэрүүлэн улс төрийн бүрэн эрхт тусгаар тогтносон байдлаа гагцхүү бататгах хэрэгтэй гэх зэргээр хэлсэн сайхан үгсийг сонсож урьд нугалаатны үед монголыг оросын байдалтай болгохыг оросууд их л хүчлэн оролдож байгаа юм гэдэг цуурхлуудыг сонсож байсан боловч мань өвгөн төдий л үнэмших ч үгүй байсан нь одоо тавтайяа санаанд нийлэлцсэн ба ялангуяа холбоот улс хүртэл манай орны онцгой байдлыг таньдаг ба малчин түмэн ардын санааг сайн мэдэж харин ийм сайхан зөв үгийг хэлж байсан нь өвгөний дотор маш халуун нөхөр мөн гэж санагдаж хариу баярын үг хэлээсэй гэж бодогджээ.

	Тэндээс хурал завсарлаж үдшийн амралтыг өнгөрөөж, маргааш нь дахин хуралджээ. Тийнхүү тав, зургаан хоног бүхэл өдөр тутам хуралдсан боловч хурлын байдал улам улам сонирхолтой болж, чухамхүү энэ ардын засагтай учирсаар энэ мэт аж төрлөө бодсон ба санасан санаагаа шууд илэрхийлсэн хурал хуралдаж яваагүй билээ гэж хоорондоо ярилцана.

	Учир нь тэдгээр малчны төлөөлөгч болох хуучин сайн туршлагатай ардууд нь дараа өдрүүдэд өөр өөрийн мал хөрөнгөө хэрхэн зовж чармайн өсгөж ирсэн ба малын ажил гэгч юун болох хийгээд түүнийг маллах тухай өөр өөрийн мэдэх элдэв нарийн чухал арга маяг эрдэм чадлаа чухамхүү бүрэн дүүрнээр санаа сэтгэлээ уужиртал гарган хэлэлцэж байжээ.

	Түүний дотор Товуудай өвгөн илтгэлийн ширээнд гарахыг үзэж олны өөдөөс харахыг үзэж, өөрийн саналаа засаг төрийн индэр дээр хашхиран хэлэх эрхтэй болсноо мэдэж ер гэдрэг залуу идэр малчин болсноос доргүйгээр баясжээ. Тэдгээр малчин өвгөдийн шүүмжлэлийн гол үзүүр нь сүүл сүүлдээ хойд үеийн залуучуудад хатуу чанга сургаал болон тулгарч байсныг жишээлбэл тэдгээр өвгөд өөрийн дээд өвгөдийн үеийн хичээл оролдлого хэчнээн их байсныг гайхах нь өгүүлшгүй ба харин өөрсдийн үед мөн сайн эцэг эхийн хүчээр бас ч муу биш ажиллаж явснаа тоочих ба гагцхүү сүүлийн үеийн зарим залуусын хоосон их зан, их санаа, ажил төрөл мэдэхгүй танхай, мал хөрөнгөө сүйтгэн бүрэлгэгчийн эзэн, эцэг эхийн сайн сургаалыг эсэргүүцэх муу зөнөг гэж доромжлох, идэх хоол маллах малгүй хоосон хөндий цээж мөртөө алт торго эдлэхийг хүсэх, айл гэрийг мандуулж, улс төр туслахыг мэдэх ч байтугай өөрийн гэр хөрөнгөө хэрэгтэйд үзэхгүй ийм гутамшиг, ийм завхай зайдан, ийм муу тусгүй замд орж, ийм явдалтай болж, эцсийн өдөр юу ч үгүй өлсгөлөн том зантай хэвээр өвгөрөх хөгшрөхийг үзэж мэдэх эрэгтэй эмэгтэй энэ үеийн залуус цөөнгүй байна шүү. Эд нарыг аргаар буюу албаар буюу эрхбиш дэгтэй, журамтай, ажилтай, малтай болгож улс төрдөө туслах, өвгөд хөгшдөдөө туслах, өмч хөрөнгөө хөгжүүлэх, өөдөлж чадах хүн болгох өршөөлт замд оруулж өгөхийг ардын эрхт хувьсгалт засгийн өмнө монголын малчин нүүдэлчин түмэн өвгөд нэг дуугаар гуйж байна гэх зэргийн эрс бөгөөд гомдол бүхий шүүмжлэлийг үнэхээр ажил төрөл мэдэхгүй зарим залуусын тул ба ирээдүйн хөгжилтийн тул тавьсан ажээ.

	Хуучин сайн малчин шударга өвгөн Товуудай олон хүндэт эрхэм нөхөд болон өөрийн адил олон малчин нарын өмнө анхандаа хэдий төвөгшөөлтэй сүртэй байсан боловч, ам халж сэтгэл уужирч зөндөө их юм хэлж байсан билээ. Гэнэт нэг мэдэхэд хэлэх үг ердөө нэг хоёрын төдий олдох болж нэгэнт дууссаныг мэдээд тавцангаас буужээ. Чимээ нь олон хүмүүс нижигнэтэл алга ташиж байв.

	 

	16. Соёлыг туршина

	 

	Түүний дараа хурлын тэргүүлэгчдээс Бүгд Найрамдах Монгол Ард Улсын Шинжлэх ухааны хүрээлэнгийн эрдэмтэн Дубянскийгаас шүүмжлэх тул чимээгүй байгаарай гэнэ.

	Тэгтэл гэнэт олон төлөөлөгчид алга таших нь аянга дуугарах мэт болж байтал нэг настайвтар хүн босож ирсэн нь өнгө зүс нь гялалзсан, хоёр том дугариг нүдний шил зүүсэн нь цахилгаан гэрэлтэй хавсарч цав цагаанаар гялалзан байв.

	Энэ бол их эрдэмтэн бөгөөд монголыг судалсан гүн ухаант хүн гэж ард хүн ярилцаж бий нь төлөв мань Товуудайд хэлж өгөх шиг болов. Тэр хүн эхлээд өөрөө оросоор хэлсэн бөгөөд дараад хэлсэн зүйлээ мөн өөрөө монголчлон орчуулж тайлбарласан нь үнэхээр эрдэмтэн хүний чадвартай нь илт байв. Тэр дээр түүний хэлсэн үг бүр нь бахтай ба гүн бодлоготой нь чухам хүү эрдэмтэн гэсэн дээд алдар нь хоосон биш санагджээ. Товуудайн толгой цээжинд онц болон тэмдэглэгдэж уламжлан нэвтэрсэн бөгөөд Дубянскийн хэлсэн үгнээс хэдхэн сонирхолтой үгсийг зохиогчоос энэ завсар тэмдэглэж орхиход ийм болой.

	Дубянскийн хэлсэн үг нь утга маш гүн бөгөөд тэр дээр үгний эрдэм чимгийн уянгатай нь тэрхүү хуралд суугчдын дуу чимээг огт үл гаргах бөгөөд сэтгэлийг нь үл үзэгдэхийн хүрээлэнд баясган байсан байна. Түүний үгийг товч бөгөөд хураангуйгаар энэхүү үлгэрт өгүүлэлд тэмдэглэх нь чухал ажээ. Тэр бээр өгүүлрүүн: Монголчууд олон зуун жилд нүүдлийн малын аж ахуйгаас өөр ямар ч аж ахуйг бараг эрхлэн оролдож байсангүй ажээ. Нүүдлийн мал аж ахуйг тэд нар өөрсдөө зохиосон байна. Тийнхүү энэ ажиллах арга нь анхан үүсэхээс аваад одоо хүртэл угсаа дараалан үеийн үед уламжлан иржээ гэх төдийгүй үүнээс олсон сурсан арга туршлагаар баялаг болж, ажлын мэргэжилгүй айл нь мэргэжилтэйг бараадан даган суралцсаар ирсэн нь тэдний аж төрөлд маш холбогджээ.

	Энэ хэдэн үгсийг сонсмогц Товуудай өвгөн толгойгоо сэжилж үнэхээр утга гэгээн эрдэмтэн ажээ гэж гайхан байсан тэр бээр мөн хүнээс онцоор энэ хэдхэн үгэнд багтсан их бөгөөд нарийн учрыг ойлгон санажээ.

	Бас Дубянскийгаас цааш өгүүлрүүн: Энэхүү мал адуулах арга нь монгол ардын олсон эрхэм соёл нь болох бөгөөд түүнд байгалийн янз бүрийн байдлыг хэрхэн зөвөөр ашиглах, таних зэргийг ажил дээрээс олж мэдсэн тусгай шинжилгээ байна гэв. Энэ үед Товуудайн толгойгоо сэжих нь нэн илүүхэн хурд нэмж чухамхүү шинжлэх эрдэм гэгч ер юм бүхнийг сайнаар шинжиж мэддэг ажээ гэж түүний хэлсэн энэ хэдэн үгний тайлбар нь Товуудайн дотор илт байсан байна. Учир нь Товуудай бол жар гаруй жилийн малчин бөгөөд түүний олсон арга туршлага бүхий шинжилгээ ч үнэхээр цөөнгүй санагдаж байв. Тийнхүү Дубянскийн үгний гүнийг хэлмэгц мэднэ.

	Дубянский байгалийн байдал дээрээс ажлыг зөвөөр ажиглах тусгай шинжилгээ байна гэсэн нь даруй монголын өөрийн олсон өөрийн шинжилгээг хүндэтгэн эрхэмлэн өгүүлжээ. Тэр нь ямар шинжилгээ туршлага байвал зохихыг уншигчид өөрөө ухаж нарийн оюунд итгэнэ, хэрэв тайлбарыг үзье дээ гэвэл мөнхүү тогтоол хэрэгт нь үзнэ үү. Тэр үед Товуудайн дотор тэдгээр туршлага шинжилгээ цөм тодорхой байсан тул тэр бээр түүний хэлснийг маш хялбархнаар дотроо мэдсэн авч гагцхүү тэдгээр хэлсэн үгсийн эхний нэг мөрийг дахин дахин бодож улам улам гайхан бишрэв. Дубянский цааш хэлрүүн: 

	— Эдгээр мэдсэн зүйлүүд нь хэрэв мал аж ахуйд үнэхээр шалгаран боловсруулсан бол хэдийгээр байгалийн нөхцөлөөс эл ажилд их л саад тотгор учруулсан ч нүүдлийн малын аж ахуйтнуудын мал сүргийг үржүүлэх ба түүний чанарыг сайжруулж болмоор байна.

	Товуудай энэ хэдэн үгийн утгыг сонссон даруй ихэд бачимдан нэлээд эргэцүүлэн бодсон боловч угаас хашир бөгөөд олон газар нутгийн байдлыг мэдсэн малчин тул бүрэн дэлгэрэнгүйгээр тайлбарлан мэдэж суув. Дубянскийн тэдгээр үг бүр ихээхэн тайлбартай болохыг уншигчид аяндаа чухам юуг хэлснийг шалгаж мэдэх биз дээ. Дубянский цааш өгүүлрүүн: Энэхүү өвс усаар элбэг, зүйл бүрийн малаар дүүрсэн баялаг орон нь монголын хуучин үлгэр туужид хүсэгджээ.

	Монголчууд малыг дан ганц өөрсдөө хэрэглэх, бусдад худалдахын тул үржүүлдэг бус бөгөөд харин түүнийг эрхэмлэн үзэж хүсэн хайрладаг ба бүтэмжтэйгээр ажиллаж малыг элбэгжүүлсэндээ сэтгэл нь ихэд ханамжтай тул гагцхүү амьдралын тул биш бас ч сэтгэлийн баясгаланг хүсжээ. Энэхүү яруу сайхан үг нь өвгөн монгол малчны эртний сайхан уран авьяасыг нь сэргээн их далайн ус мэт мэлтэлзтэл үерлүүлэв.

	Дубянский цааш өгүүлрүүн: Нүүдлийн мал аж ахуйд түүнийг ажиллах аргаас гадуур тохиолдох саад тотгоруудыг зайлуулсны хойно сая хангалттайгаар гүйцэтгэгдэн үрийг олж болно. Гагцхүү тэр цагт монголын малын аж ахуй өөрийн гүйцэд тэжээлд хүрч өөрсдийн сэтгэл санааг гүйцэтгэн чадна. Энэ үг бол үнэхээр сайхан бөгөөд гүнээс гүн ажээ.

	Товуудай түүний утгыг мэдэхдээ эртний өвгөдийн түүх ба урьдын залуу явсан үе нь дахин сэргэмээр санагдаж хөгжсөн боловч бас түүний дотор дурдсан хялбар бус өндөр давааны зовлонг бодохдоо хойд үеийн залуусыг ажиглаад сэтгэлийн дотор маш урт шүүрс алдана. Дубянский цааш хэлрүүн: 

	— Тийм атал монголын аж ахуйд үржин дэлгэрч өөрийн хүчнийг илэрхийлэн чадуулахгүй олон зүйлийн хүнд хүчир хүлээс халхавч байгаа ажээ гэв. Энэ үгийг сонсож гүн утгад тулгарсан авч нэгэнт түүний сэтгэлийн дотор эрх чөлөөтэй болоод байсан тул гагцхүү бэлхэн байгаа тун саяхны нэг шүүрсний гашуун бэрхээс өнгөрөх замыг үүгээр хараахан олоогүй суув. Дубянский бас өгүүлрүүн:-Гэвч бас түүнээс өөр нүүдлийн мал аж ахуйг дарж, саад тотгор учруулах зүйл бий бөгөөд энэ нь боловсроогүй зүйл болой. Ган зуд мэтийн цагийн аюул нь цөм нүдний өмнө өнгөрөх бөгөөд түүнээс гадна хялбараар мэдэхийн аргагүй өөр зүйлийн аюул бас байна. Монголд алтан дэлхий гэж цай буюу сүү мэтийн зүйлийг цацах заншил хэдийнээс бий. Энэ нь газраас ямагт авахыг зүрхлэхгүй мөн ч түүнд хэрэгтэй зүйлийг өгч байвал зохино гэсэн мэдрэлийг илэрхийлжээ.

	Товуудай, Дубянскийн мэргэн ухаантай гайхамшигтай бөгөөд хамаг нууцыг цөөн цөөн үгэнд батад багтаан чадаж нэн нарийныг гаргаж буйг ухамсарлан суусан боловч үүн дээр хүрээд уул үндсэн утгыг олж ядан дэмий мухар сүсэгтэй хутгалдуулан түүний хажууд нэг эргүү бодол тэр сүсгийг нь зориуд мушгин гутаах гэж оролдож бийтэй адил нэлээд эргэлдэн байв. Дубянский цааш малчин ардын эргэцүүлэн бодвол зохих гүн ухаан нэгийг өгүүлсэн нь: 

	— Одоо монголын малчин ард аж ахуйн ажил ажиллах эрхийг нэгтгэн өөрийн гарт оруулан авсны тул тэд нар өнөө маргааш ба алсад бэлчээрийн тухай бодлогыг тавих хэрэгтэй болжээ. Нэгэнтээгүүр ган зуд зэрэг цагийн аймшиг тахал ба нөгөөтээгүүр бэлчээр нь удаандаа зайлшгүйгээр буурах явдалтай эсэргүүцэх арга хэмжээг зохиовол зохино гэв. Энэ үгийг ажиглавал үнэхээр нутаг орноо эзэмшсэн малчин нь алсын элбэг зузааны зорилгодоо чанар ба өргөний эрмэлзлийг төрүүлэх бодлогыг өгөв гэж түүний гүн санааг мань өвгөн нэлээд сүсэглэсэн бөгөөд энэхүү Дубянскийн үг бүрийг сонсож суухдаа холбоот улс гэдэг оронд хүрээд түүний хамгийн дээд удирдагчид эрдэмтэн нартай учирсан манай монголын малчин ардын зол завшааныг зохион байгуулах зорилгын тухай маш гүнээр зөвлөлцөн ярилцаж буйтай чанар нэг байна гэж сэтгэлийн угт шингээж байв. Гагцхүү гэмших нь хэрэв бичиг үсэгтэй сэн бол нэгд нэгнээр тэмдэглэн авч, хожим дахин дахин үзэж, мянган зэрэг тайлбарлан ухавч барагдашгүй сайхан утга байна гэж баясан баясан чагнана.

	Цаашид тэрхүү дээд эрдэмтэн Дубянский урьд цагаас монголын нүүдлийн аж ахуй ба бэлчээрийн байдлыг сайжруулах тухай хаад ноёд болон манж хятадын зэрэг холбогдож явсан ямар ч этгээдээс огтхон ч анхаарч бодож яваагүй ажээ гэх баримтыг Энх амгалан хааны тарианы амууг хөгжүүлэх суртлаас эхлэн түүх дурдан тодорхойлж хэлээд, хувьсгалаас хойш энэ засагтай болсны ач эрдмээр сая малын ба бэлчээрийн аж ахуйг хөгжүүлэх бодлого гарч түмэн ардтайгаа хамт нэг саналаар оролдож буй нь энэ болох ба зорилгыг биелүүлэхэд шинжлэх эрдэм ухааны арга ухааныг хэрэглэх нь хэчнээн дөхөм тустай ба мөн өөрийн туршлага, хуучны малчин ардын сургаалыг хэвлэн дэлгэрүүлбэл зохих учруудыг дэлгэрэнгүйгээр тайлбарлан өгүүлсэн тул Товуудай тэдгээрийг нэг нэгэнгүй ухан мэдэж гагцхүү дээр дурдсан олон гүн нарийн утгат үгсийг мартахаас эмээн дахин дахин эрэгдүүлэн санаж, санахын хамт утга санааг улам улмаар нарийсган тайлбарлаж сэтгэлээ баясгах нь Дубянскийн санааг Товуудай ч гүйцэд мэдэх ухаантан өвгөн мөн байжээ гэвэл зохино.

	Тэндээс хурлын ажил нэгэнт төгсөж хурал тарж, орон нутагтаа буцах хүслүүд тулгарч, ажил дээр мөрдөх нь асар удахгүй болжээ. Энэ хуралд хуралдсан малчны төлөөлөгчид бие биестэй танилцаж цагаан сахлыг шувтарч, нас насаа асуулцвал төлөв 49-65 хүртэл насны өвгөд байсан нь үнэхээр 42-58 жилийн малчин ард туршлагатан өвгөд аргагүй мөн байжээ.

	Товуудайн сэтгэлд ардын засаг байгуулсан нь ард бидний засаг юм гэдгийг дээр цагт бага зэрэг ойлгож явсан боловч энэ удаагийн адил ийм сайхан учралтай ер олж учирч явсангүй байна.

	Одоо үзвэл үнэхээр урьдын үеийн ард олныг хялайсан зандарсан, айлгаж сүрдүүлсэн байдал огт үгүйн дээр төрийн эрх баригчид эрхэм дээдэс сайдууд байтал ардтай адил зан байдалтай хэнийг ч гадуурчилж ялгах байдалгүй хэвийн түвшин эелдгээр харилцаж ярилцах олны саналыг гаргуулан онц ашиг тустайгаар аливааг нэвтэртэл хэлэлцэн туурвиж, тогтоон шийдвэрлэж буй нь үнэхээр ард гэгч хүний зэрэг бүхий нь илтэд ба урьдын хатуу харгис ноёд түшмэдийн үед ард бүхнийг хүний зэрэгт үзэхгүйгээр боолчлон дарлаж байсныг санавал үнэхээр учир ялгавартай нь маш илэрхий харагдана.

	 

	17. Эцсийн хүслийг сураглав

	 

	Тэндээс хуралд ирэгсэд бүгд нэг хоёр өдрийг өнгөрч ажилдаа орох нь орох ба хөдөө гарах нь гарах, нутагт буцах болмогц мөнөөх Товуудай дахин Мал тариалангийн Яамны хүндэт сайдтай учирвал, сайд туйлын эелдгээр өвгөнийг угтаж, түүний буцах элдэв замын зардал хэрэглэл болон тусгай дурсгал шагналын зүйлийг олгоод өгүүлсэн нь: 

	— За хүндэт өвгөд манай монголын шударга сайн малчин та бүхэнд итгэх нь энэ хурлыг та бид биеэр өнгөрөөв. Одоо манай энэ нам засгийн бодлого ийм шүү байна. Та үзэв үү? Товуудай ихэд баяртайгаар дахин дахин толгойгоо дохиж: Би чухам өчнөөн нас хүртэл үзээгүй сайн юмаа үзлээ. Иймд та нөхдийн гүн хамгааллын доор орон нутагт очмогц, өөрийн хэдэн малаа чухамхүү өтөлсөн биеийг алжаалгүйгээр оролдон үржүүлэхийг бодож байна.

	Сайд хэлрүүн:

	— Мөн мөн. Тэр маш сайн. Хувь хувийн мал аж ахуйн санаачилгаа та бүхэн хөгжүүлэхээс гадна ялангуяа машид найдах нь таны бие орон нутагт очмогц ойр нутгийн ард түмний дунд энэхүү үзсэн мэдсэнээ ярьж нэвтрүүлэх ба мөн ч тэдгээрийг шаардан элдвээр удирдан туслалцаж нийтийн хөрөнгө малыг нэгэн адил өсгөхийн төлөө оролдвол туйлын сайн гэж бид үзнэ. Тэгээд манай яамтай харилцаатай болж, захиа захидал харилцан барилцаж, мэдэхгүй чадахгүй явдал илчилж байвал бид нар эрхбиш бодож тус болж байх ч ёстой гэв.

	Өвгөн маш баясан тэр завсар хөдөө гараад юу юу ч хийж болохыг хуучин хүн дотроо аятайхан бодож боловсруулан ухаж авав. Өвгөн өөр өөрийн түүхт учир байдлыг мөнхүү сайдад бага зэрэг ярьж өгүүлбэл, сайд ихэд сонирхож ер ч хөөрхий монголын малчин түмэн ард энэ хэдэн арван жилийн дотор элдэв хүнд бэрх зовлонг үзсэн нь төлөв цөм адил болой. Одоо засгийн бодлого ардын хүслийг мэдэж энэхүү шинэ эргэлтийг хөдөлшгүй батаар явуулах болно гэх зэрэг сайнаар ятган сэнхрүүлж өгвөл өвгөн улам улам сэнхрэн баясна. Гэнэт өвгөний дотор нэг маш чухал юм санагдаж түүний зүрхийг оволзуулан хөдөлгөхөд өвгөн тэр даруй сайдад хэлье гэсэн боловч бас болдог эсэхийг мэдэхгүй гайхна. Гэвч энэхүү сайд нь өөрийн ах ихэс мэт ялгалгүй эелдэг сайхан зантай тул сэтгэлийн дотор дулдуйдаж байсан гүн эргэлзээгээгээ аймшиггүйгээр хэлж орхиё гэж санав. Тэр нь юу гэвэл түүний дунд ба бага хүүгээ мөрөөдсөн бодлого ажээ.

	Сайд Ширнэн инээн өгүүлрүүн: Таны хүү эсэргүүг даралцсан ба одоо цэрэгт яваа бол эрхбиш нэг зүйлийн ихээхэн үүрэг тушаалтай яваа биз ээ. Тиймийн тул олоход хялбар. Би удалгүй танд сурвалжилсан мэдээг хүргэмз. Та сэтгэлээ амар хүлээж сууна уу? гэвэл, өвгөн ихэд баярлаж төдий сайдаас ёслон салж өөрийн байрандаа буцсан ба бусад нөхдийгөө даган үүгээр түүгээр сонирхолтой сайхан зүйлүүдийг үзэж тэр нэг өдрийг өнгөрөөв. Маргааш өдөр болсны хамт газар газраас ирсэн хүмүүс нутгийн зүгт явахыг бэлтгэн мөнхүү өдрийн дотор төлөв явцгаав. Мань өвгөн хэдхэн эмнэлгийн ажилчидтай үлдэж, харин тэд нараас малыг эмчлэх шинэ шинжлэх ухааны нарийн аргуудыг заалгаж, бас өөрийн хуучин туршлага ажлаас багагүй ярьж танилцуулж байсан нь бас ч орон нутгийн ардтай харилцаж аливаа малын өвчнийг эмчлэхээр явагчдад сайн авлага болох аргуудыг мэдэж авна. Мөн өдрийг мэдэгдэлгүй өнгөрөөж, дахин маргааш өдөр болоход өвгөн нэгэнтээгүүр орон нутаг, гэр малын төлөө зовж, нөгөөтээгүүр хоёр хүүгээ олж учирч чадах эсэхийг гайхан уйтгарлан сууна.

	Бодвол тэрхүү хүндэт сайд эрхбиш уулзуулж өгөх биз ээ гэж санаад сэтгэлийн дотор бас амар болно. Тийнхүү элдвийг бодсоор байтал гэнэт гадна нь машины дуу «уу уу уу» гэж сонстов. Энэ хэн юу ирэв гэж гарч харахыг завдан байтал хоёр гурван цэргийн дарга орж ирэв. Түүний нэг нь энгэрт хоёр одон тэмдгийг гялалзуулсан жавхлант эр байв. Үзвэл түүний хүү Хас-Очир мөн тул өвгөн ихэд баярлан хүүг тэврэн үнсэж хажуу талд суулган төдий эцэг хүү хоёулаа хэрхэн явсан, юу хийсэн яаснаа бүгдийг ярилцав. Өвгөний хүү Хас-Очир бол цэргийн албанаа орсоор өөрийн дээд жанжин захирал дарга нарын удирдлагаар эсэргүү хөдөлгөөнийг даралцсан ба мөн улс орноо батлан хамгаалах хэрэгт зүтгэсэн учир, улсын дээд газраас цусан гавьяаны улаан одонгоор удаа дараа шагнуулж ахлагч тушаалын даргад хүртэл дэвшсэний баярыг мэдэгджээ. Нөгөө дунд хүү бол мөн цэрэгт бөгөөд баруун хязгаараар яваа гэх ба харилцан захидал мэдээ авалцсаар бий учрыг эцэгтээ хэлж сонсгосонд өвгөний дотор буй бүхий зовлон бүгд тайлагджээ. Тийнхүү Товуудай хэлрүүн: 

	— За миний хүү энэхүү улс төр олон түмний төлөө ийнхүү гавьяа шагналтайгаар зүтгэн яваа чинь маш сайн. Өвгөн болсон аав чинь би бас үхэхээс өмнө сайн сайхан явдлыг үзэв. Иймд одоо үлдсэн нас байвал энэ засгийн ажил хэргийн төлөө орон нутагт ажиллана. Миний хүүд хэрэв чөлөө олдвол дараагаар гэртээ нэг удаа буцна биз. Эс олдвол заавал хүчлэх хэрэггүй. Хожим цэргээс чөлөөлөгдвөл заавал мал аж ахуйгаа уламжлан авч өсгөж үржүүлэн улс төрд туслах, гэр орноо хөгжүүлэх хэрэгтэй.

	Аав чинь би их ахын чинь хамтаар гайгүй сайн сууна. Хэрэв биед хүнд өвчин тохиолдвол чамд нэг мэдээ өгнө. Тиймгүй бол чи санаа амар зүтгэж явагтун гэх зэргээр маш ухаантан эцгийн ёсны сайхан сургаалыг өгсөн байна. Төдий эцэг хүү машид баясан хүндэт сайдад баярыг хүргэж орон нутагтаа мэнд буцжээ.

	 

	18. Орон нутгаар баясалцав

	 

	Товуудай, нутаг газар ирсэн өдрөөс эхлэн харьяат сумын захиргаанд гуйж, ойр тойрны ардуудыг цуглуулж саяхны мал аж ахуйн өргөн зөвлөгөөний хурлын тогтоол бодлого ба шинэ эргэлтийн сайхан бодлого ба журмыг танилцуулахын хамт түүний бие хэчнээн сайхан зүйлийг үзсэн ба ялангуяа ардын хувьсгалт нам ба хувьсгалт засаг төрийн хүндэт удирдагч болон хүндэт сайд нартай учирсан болон ялангуяа ардын засгийг анх байгуулсан гавьяат удирдагч, улсын өрлөг жанжин Чойбалсан ба олон түмэнд эртнээс алдартай тус улсын засгийн дээд эрхийг баригч эрдэмтэн сайд Амартай учирсан зэргээ ихэд сонирхон танилцуулсанд ойр тойрны ард бүхний дур хүслийг оргилуулан тэдний улс төрийн санал сэтгэлийг машид амаржуулсан ба бас өөрийн хоёр хүү нь ардын гавьяат хувьсгалт цэрэгт орсноос нааш онц гавьяат сайн хэргүүдийг бүтээн зүтгэж, улаан одон тэмдгээр шагнуулах зэргээр сайн сайхан явж байна гэхийг олон идэрчүүдийн сэтгэл зоригийг хөдөлтөл хэлжээ.

	Тэндээс Товуудай өвгөн орон нутаг, ойр тойрны малчин ардын малын аж ахуйд туслалцан, ардын засгаас зориуд байгуулсан Мал тариалангийн яамнаас явуулж байгаа малын эмнэлэг ба малыг арчлах хамгаалах тухай бодлогуудыг ардад тайлбарлан танилцуулж, мөн захиргааны ажилд хүртэл туслалцах ба хэрэв ямар нэг өвчин эмгэг мал сүрэгт тохиолдох бол өвгөн Товуудай санал онол гаргаж шаардан тэр тухай ч зохих газруудад уламжлан мэдэгдэх ба сайн эмч нарыг ирүүлэн ардын малыг эмчлүүлэх зэргээр онц идэвхтэй оролцоход тэр хавийн ард бүхнээр Товуудайг чадвартай сайн малчин гэхээр барахгүй, орон нутгийн байгууллагууд түүнийг мэдэж, элдэвт туслан хамгаалдгаас гадна мал тариалангийн яам ба дээд удирдах нөхдөд хүртэл мэдэгдэж, хожим Мал Тариалангийн Яамнаас үнэ бүхий дурсгалын эд ба буу, дуран, тэргүүтнээр удаа дараа шагнагдан орон нутаг дээр онц сайн хуучны хашир малчны оройлогч нь болжээ.

	Дараа түүний хэдэн хүү нь албан чөлөөгөөр эцгээ эргэхээр ирэх буцах нь тасралтгүй болсон ба хүүхэд нь төлөв эхнэр авсан тул гэр мал нь өсөж, ардын засгийн ач тусад бишрэн өнө удтал амар тавиун тэгш сайхнаар жаргажээ.

	 

	

	
		Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

